
Навоий шаҳрида соҳибқирон  Амир Темур таваллуди-
нинг 686 йиллиги муносабати билан “Амир Темур мероси 
ва  Учинчи Ренессанс” мавзуида  республика илмий-ама-
лий конференцияси бўлиб ўтди. Анжуманни Халқаро Амир 
Темур хайрия жамоат фонди, Рес публика Маънавият ва 
маърифат маркази, Навоий вилояти ҳокимлиги, Темурий-
лар тарихи давлат музейи ва  Навоий давлат педагогика 
институти  биргаликда ташкил қилди.

Навоий шаҳридаги Республика Маънавият ва маърифат 
маркази Навоий вилояти бошқармаси саройи мамлакатимиз-
нинг турли шаҳарларидан келган олимлар, зиёлилар, меҳнат 
фахрийлари, қалби қайноқ ёшлар билан гавжум бўлди.

Илмий анжуманни Навоий вилояти ҳокимининг ўринбоса-
ри Яшин Душанов кириш сўзи билан очиб, Соҳибқирон ҳаёти-
га бағишланган бу сингари анжуманларнинг муҳимлиги, улар-
ни мунтазам ўтказиб туриш тарихимизни чуқурроқ англашда 
катта аҳамият касб этишини таъкид лади. 

Сўзга чиққан  Республика Маънавият ва маърифат мар-
кази раҳбари,  шоир ва таржимон Минҳожиддин Мирзо, 
Халқаро Амир Темур хайрия жамоат фонди раиси, Ўзбе-
кистон халқ ёзувчиси Муҳаммад Али, Темурийлар тарихи  
давлат музейи директори  Хуршид Файзиев, профессор-
лар Адҳамбек Алимбеков, Қудратулла Омонов, Қосимжон 
Содиқов, Сулаймон Иноятов, Рамазон Эгамов ва бошқалар  
ўз маърузаларида Амир Темур мероси  Учинчи Ренессансга 
қадам қўйишда мус таҳкам пойдевор бўлиб хизмат қилиши, 
Темурийлар шажарасига оид маълумотлар, Ғарб адабиётида 
Амир Темур сиймоси, Темурийлар даври китобатчилигининг 
нодир ёдгорликлари каби мавзуларда маъруза қилишди.

Конференция иштирокчиларининг Амир Темур ҳақидаги 
мазмунли суҳбатлари Ўзбекистон Респуб ликаси Миллий гвар-
дияси Навоий вилояти бошқармасида  ватан ҳимоячилари би-
лан бўлган қизғин  учрашувда  аскарлар ҳузурида давом этди. 

          
Ўз мухбиримиз

АМИР ТЕМУР МЕРОСИ 
ВА УЧИНЧИ РЕНЕССАНС

Кейинги йигирма йилдан кўпроқ вақт 

мобайнида хориждаги Алишер Навоий 

асарлари қўлёзмаларини излаш, уларни 

илмий муомалага олиб кириш билан шуғул-

ланиб келяпман. Шу жараёнда беш йил чет 

элда яшадим. Натижада қўлёзмаларни из-

лаш имконияти кўпайди. Хориж кутубхона 

ва музейларида юртимиз тарихи, мадани-

яти ва адабиётига оид кўплаб қўлёзмалар 

мавжудлигига гувоҳ бўлдим. 2018 йили 

Алишер Навоийнинг дунё бўйлаб тарқаб 

кетган асарлари қўлёзмалари феҳрести-

ни тузиш ғояси пайдо бўлди. Чамамда, 

хорижда мен кўрган, эшитган ва бевосита 

танишиш имкониятига эга бўла олган қў-

лёзмалар денгиздан томчи бўлса керак. 

Бунга биз Ўзбекистон Республикаси Туризм 

ва маданий мерос вазирлиги ҳузуридаги 

Маданий мерос агентлигининг Ўзбекистон 

тарихи ва маданиятига оид хориждаги 

маданий бойликларни илмий тадқиқ этиш 

бошқармаси томонидан қўлёзма асарлар 

реестрини тузиш жараёнида амин бўлдик. 

Алишер Навоий асарлари қўлёзмала-

рини излаш, топиш ва нусхаларини қўлга 

киритиш ишлари ҳам изланиш ва хорижий 

сафарлар натижаси ўлароқ амалга ошди. 

Улардан айримларини қайд этамиз:

1. Алишер Навоий. “Оққуюнли мухлис-

лар девони”;

2. Алишер Навоий. “Бадоеъ ул-бидоя”-

нинг Теҳрон нусхаси (888/1483 йили кўчи-

рилган);

3. Алишер Навоий. “Бадоеъ ул-бидоя”-

нинг Истанбул нусхаси (889/1484-1485 

йилларда кўчирилган);

4. Алишер Навоий. “Султон Яқуб сай-

ланмаси” (885/1480-1481 йилларда кўчи-

рилган) ва бошқалар.

Хориждаги мана шу каби қўлёзма то-

пилмаларини излаш жараёнида бир неча 

марта Германия Федератив Республикаси-

даги қўлёзма фондларида ҳам бўлдим. Бу 

мамлакатдаги энг катта кутубхона – Бер-

лин давлат кутубхонасидан Саъдий Ше-

розий (1203–1292) “Гулистон” асарининг 

эски ўзбек тилига қилинган бир таржима-

сини топишга муваффақ бўлган эдим. 

Айни таржима қўлёзмаси ҳозирча яго-

на қўлёзма нусхада бизга маълум бўлиб 

турибди. У тахминан XV аср бошида кў-

чирилгани ва айни шу давр Темурийлар 

(1370–1506) ҳукмронлигининг дастлабки 

босқичига тўғри келиши билан биз учун 

муҳим аҳамият касб этади. Афсуски, қўл-

ёзмада “Гулистон” таржимаси муаллифи, 

нусха кўчирилган вақт ва котиби кўрсатил-

маган. Мазкур мақоламизда шу қўлёзма 

ҳақида фикр юритамиз.  

ТЕМУРИЙЛАР ДАВРИ ДУРДОНАСИ
Саъдий «Гулистон»нининг ўзбек тилидаги 

янги топилган таржимаси хусусида

Жаҳон ҳарб иши фани то-

монидан ўрта асрнинг энг буюк 

саркардаси ва новатор ҳарбий 

ташкилотчиси сифатида ҳақ-

ли равишда эътироф этилган 

Амир Темур ҳазратлари ўттиз 

беш йиллик ҳукмронлик фао-

лияти давомида ғаним кучлари 

билан нафақат текис ва очиқ 

жанггоҳлар, балки мустаҳкам 

ва пишиқ мудофаа тизимига эга 

иншооту истеҳкомлар билан иҳо-

та қилинган кўпдан-кўп қўрғон, 

қалъа, ҳисор ва шаҳарларда ҳам 

муваффақиятли ҳарбий ҳаракат-

лар олиб боргани ҳеч кимга сир 

эмас.

Соҳибқирон юришлари акс этган 

тарихий манбаларнинг гувоҳлик бери-

шича, муҳофазага тайёргарлик кўриш 

жараёнида ҳимоя қилинадиган объ-

ектлар қалин ва баланд девор билан 

ўралган, кузатув ҳамда ўқ отиш учун 

мўлжалланган бурж ва бору(бора)

лар билан таъминланган. Девор ту-

бида қазилган энли ва чуқур ҳандақ 

ҳужумчилар шиддатини пасайтириш, 

9 àïðåëü – Ñîμèá³èðîí Àìèð Òåìóð òàâàëëóä òîïãàí êóí улар учун етарлича қийинчиликлар 

туғдириш мақсадида сув била тўлди-

рилган. Бу турдаги ҳимоя истеҳкомла-

рини қўлга киритиш ва таслим қилиш 

ҳужумга отланганлардан чексиз чи-

дам, матонат, фидойилик ва муайян 

фурсатни талаб қилган.

Кўҳна тарих Соҳибқиронга хос 

бўлган фавқулодда бир жиҳат, яъни 

ғаним объектларини қамал қилишга 

киришишдан аввал унинг мудофаа-

чиларга қаршиликсиз таслим бўлиш 

эвазига омонлик берилиши, натижа-

да, ҳар икки томондан кўриладиган 

беҳуда талофатларнинг олди олиниши 

мумкинлиги мазмунидаги таклифни 

йўллашдек инсонпарварлик руҳи би-

лан суғорилган хусусиятни алоҳида 

урғулаш мақсадга мувофиқ.

Амир Темурнинг берган ваъдасини 

оғишмай бажариши, саховатпешали-

ги, лутфу карамлиги, кечиримлиги, 

марҳаматлиги сингари хислатларидан 

яхши хабардор бўлган шаҳар, қўрғон, 

қалъа, ҳисор аҳли қаршилик қўрсат-

масдан Амир Темур ҳукуматини тан 

олиб, талон-торождан сақланиб қол-

ган. Чунончи, ҳозирги Афғонистон 

таркибидаги Фароҳ (1383), Эроннинг 

шимоли-ғарбида Теҳрон-Табриз йўли-

да жойлашган Султония (1385), Эрон-

нинг шимоли-ғарбидаги Ғилон(от) 

(1387), Аҳвоздан 60 километр шимо-

ли-ғарбдаги Диз дарёси қирғоғидаги 

Ҳувайза (Дизфул), Қорун суви бўйи-

даги Тустар (1393), Ироқнинг шимоли, 

Дажла дарёсининг ўнг қирғоғидаги 

Мосул, ушбу шаҳардан 90 километр 

шарқда жойлашган Ирбил (1393), Су-

риянинг шарқи, Фурот дарёсининг ўнг 

соҳилидаги Айнтоб, Ҳама, Ҳўмс, Баъ-

албакк (1400) сингари қалъа ва шаҳар 

ҳокимларининг итоат йўлини танлаб, 

Соҳибқирон марҳаматидан баҳраманд 

бўлганлиги юқоридаги мулоҳазанинг 

яққол далилидир.

Шу билан бирга,  Амир Темур 

Жата, Эрон, Ироқ, Кавказ, Ҳиндис-

тон, Туркия, Дашти Қипчоқ, Миср, 

Шом каби мамлакатларга уюштирил-

ган узоқ муддатли сафарлар чоғида 

бўйсунишдан бош тортиб, мудофаа 

истеҳкомларига яширинган ёвни қа-

мал қилиш йўли билан мағлубиятга 

учратиш усулларини ишлаб чиққан ва 

улардан кенг фойдаланган. Таъкид-

лаш жоизки, тоғли ҳудудларда барпо 

этилган қалъа ёки ҳисорлар ўта мус-

таҳкам бўлиб, уларни қўлга киритиш 

муайян мушкуллик туғдирган. 

ҲАРБУ ЗАРБ ДАҲОСИ
Амир Темурнинг душман мудофаа истеҳкомларини забт этиш тактикаси

«АДАШГАН» БИР ҒАЗАЛ ТАРИХИ

Хоразмлик Икром Бобожонов китобсеварлиги би-

лан танилган зиёлиларимиздан. У Янгибозор туманидаги 

10-мактабда ёшларга она тили ва адабиётдан сабоқ беради. 

Умрини ёш авлод таълим-тарбиясига бағишлаган устоз 

болалигиданоқ илм-маърифатга меҳр қўйган. Отаси 

Абдулла Бобожонов Иккинчи жаҳон урушидан қайтгач, 

ҳайдовчилик қилган, минг машаққат билан рўзғор тебрат-

ган. Шунга қарамай, оиласини доимо китоб билан таъмин-

лаган, фарзандларини илмли қилиб тарбиялашга интилган. 

Инсон кўнгли, дунёқараши, ҳаёт ҳақидаги тасаввурла-

ри  ўсишида  ва  шахс сифатида шаклланишида китобнинг 

тутган ўрни муҳим.  Мурғак  қалбга илму маърифат кириб 

борсагина, унинг комил инсон сифатида  шаклланишига 

илк пойдевор қўйилган бўлади. Китобхонлик маданияти 

эса, аввало оиладан, ота-она ибратидан бошланади. 

– Китобга  бўлган  меҳр онамдан ўтган, – дейди И.Бобожо-

нов. – Бор-йўғи 4-синф маълумотига эга  бўлса-да онамнинг 

ҳуснихати  чиройли эди. Рўзғорнинг юмушлари,  болалар 

тарбияси, даладаги ишлардан ортиб, китоб ўқиб ўтирганини 

кўп   кўрганман. Фикрларини гўзал ташбиҳлар билан ифода-

лайдиган, халқ  оғзаки ижодининг нодир намуналари бўлмиш 

кўплаб достонларни яхши биладиган, сўзга чечан аёл эди. 

Эсимда, бизга "Гўрўғли", "Ошиқ  Ғариб  ва  Шоҳсанам", "Хир-

мондали" каби Хоразм достончилигининг ноёб дурдоналари-

дан айтганда, ўйинқароқлигимизни йиғиштириб, мароқ билан 

тинглардик. Оилавий муҳит мени болалигимданоқ сир-сино-

атга бой китоблар оламига ошно этди.

Ҳа, қуш уясида кўрганини қилди. У Тошкент давлат 

университети 1989 йилда (ҳозирги Ўзбекистон миллий 

университети)ни тамомлаб, уйига қайтар экан, ўзи билан 

КУТУБХОНА – НУРХОНА ўн қоп китоб олиб келади. Бу гап 

маҳаллада шов-шув бўлиб, у олиб 

борган китоб лар қўлма-қўл бўлиб 

кетади. Домланинг эслашича, 

ўша вақтлари аксарият ҳамқиш-

лоқлари Ўзбекистон халқ ёзув-

чиси Ўлмас Умарбековнинг 

“Одам бўлиш қийин” асари-

ни талашиб-тортишиб ўқи-

ган. Лев Толстой романи – “Уруш 

ва тинчлик”нинг тўртала китобини кўпчилик ўқиб чиққан. 

Айни пайтда домланинг шахсий кутубхонаси икки  мингдан 

зиёд бадиий асарлар ҳамда беш мингдан ортиқ электрон 

китоб заҳирасига эга. Бу кутубхонадан нафақат унинг оила-

си, балки маҳалла аҳли ҳам фойдаланади. Қизиғи, илгари 

ҳам, ҳозир ҳам китоб сўраб келувчиларнинг аксарияти эр-

как кишилар экан. Рўзғорбошининг маърифат-

ли бўлганига нима етсин.

ЗИЁПАРВАР МУАЛЛИМ

Ўзбекистон Республикаси Фанлар академияси “Фан” нашри-
ёти томонидан таниқли адабиётшунос Буробия Ражабованинг “Те-
мурийлар Ренессанси ва “Бобурнома” номли китоби чоп этилди. 

Мазкур монографияда Заҳириддин Муҳаммад Бобурнинг 
муҳташам “Бобурнома”сида тилга олинган марказлашган давлат 
асосчиси Амир Темур ва улуғ сиймолар Алишер ва Абдураҳмон 
Жомий ҳамда Ренессанс жараёнлари, маданий муҳит ҳақида сўз 
юритилади. 

Китобда, бошқа тадқиқотлардан фарқли ўлароқ, адабиётшу-
носликда ҳали ўрганилмаган мавзу, яъни “Бобурнома”да битилган тарихий шахслар ҳақи-
даги маълумотлар, лавҳалар Темурийлар Ренессанси контексти доирасида ўрганилган. 

Мавзунинг умумий руҳидан келиб чиқиб, Бобур ижодида гуманизмнинг бадиий талқи-
ни, хазон сайри тасвири, бобурона услуб билан битилган айрим тасвирлар ҳам таҳлилга 
тортилган. Қиёсий аспектда эса, Алишер Навоийнинг асарлари ва Фахрий Ҳийравийнинг 
“Равзат ус-салотин”, Ҳасанхўжа Нисорийнинг “Музоккири аҳбоб” каби тазкираларига ҳам 
мурожаат қилинган. 

Нилуфар НАМОЗОВА

ЯНГИ НАШРТУҲФА

Ўша даврда ўзбек адабиётшунослиги-
нинг ажралмас қисми бўлган манбашунос-
лик ва матншунослик шаклланиш босқичи-
да бўлганлиги сабабли мазкур ижодкорлар 
ижодий меросини ўрганиш ва жорий ёзувга 
ўгириб чоп этиш жуда ишончли қўлёзма 
манбаларига суянилмгани учун айрим ха-
толарга йўл қўйилган. Филология фанла-
ри номзоди Абдураҳмон Пиримқуловнинг 
“Ўзбекистон адабиёти ва санъати” газета-
сининг  2022 йил 4 март сонида эълон қи-
линган “Аниқлик талаб этилади” сарлавҳа-
ли  мақоласида ана шундай масалалардан 
бири, яъни “Фиғонким, гардиши даврон ай-
ирди шоҳсуворимдан” деб бошланувчи ға-
зал Фурқатникими ёки Нодирага тегишли-
ми, деган мавзуда баҳс юритади. Муаллиф 
ўз фикр-мулоҳазалaрини  баён этгач, мақо-
ласини қуйидагича якунлайди: “Нима бўл-
ганда ҳам, масалага узил-кесил ойдинлик 
киритиш зарурга ўхшайди. Фурқатшунос 
олимлар ё қўқонлик ҳамкасбларимиз маса-
лага аниқлик киритсалар ёмон бўлмасди”.

Аслида бу масалага бундан қарийб эл-
лик йил аввал мутахассислар томонидан  
узил-кесил ойдинлик киритилиб, республи-
ка жамоатчилигига маълум қилинганини 
айтиб  тегишли манбаларга ҳавола қилиш 
билан кифоялансак ҳам бўлар эди. Бироқ 
орадан анча йиллар ўтиб бу нарса фақат му-
тахассисларга маълумлиги ва бугунги авлод 
ундан бехабар эканлигини ҳисобга олиб гап-
ни узоқдан бошлашга қарор қилдик.

Хўш, “Фиғонким, гардиши даврон айир-
ди шоҳсуворимдан” деб бошланувчи бу ғазал 
Фурқат асарининг ичида қачон пайдо бўлди? 
Маълумки, Фурқатнинг жорий ёзувдаги  
шеърлар тўплами илк бор 1940 йилда нашр 
этилган. Аммо адабиётшунос Холид Расул 
томонидан нашрга тайёрланган ушбу китобда 
мазкур ғазал йўқ эди. 1949 йилда Фурқат 
таваллудининг  90 йиллиги нишонланадиган 
бўлди. Матбуотда шоир шеърлари чоп этил-
ди, у ҳақда мақолалар ёзилди, бадиий асар-
лар яратишга киришилди. Жумладан, анди-
жонлик шоир Абдуваҳоб Сайфий шоир ҳаёти 

ҳақида “Фурқат” номли достон ёзди. 1950 
йилда Ўзбекистон давлат нашриёти  томони-
дан чоп этилган 26 бетлик  бу китобда Фурқат 
тилидан айтилган шеърлар ичида “Фиғон-
ким, гардиши даврон айир ди шоҳсуворим-
дан” деб бошланувчи ғазал ҳамда “Туф” 
радифли ҳажвий шеър ҳам бор эди.  Сайфий 
қаламига мансуб бу икки шеър зудлик билан 
Фурқатнинг 1951 йилда чоп этилган “Шеър-
лар” китобига киритиб юборилди.  (Қаранг: 
Фурқат, “Шеърлар”, Тошкент, 1951 йил, 23-
24-бет) Шундан сўнг бу икки шеър  Фурқат-
нинг то 1960 йилгача чоп этилган китоблари 
ҳамда мактаб дарсликлардан ўрин эгаллади. 
Анча йиллардан кейин филология фанлари 
доктори, фурқатшунос олим Холд Расул икки 
жилдлик Фурқат  “Асарлар мажмуаси”га ёз-
ган сўзбошисида 1950-йилларда чоп этилган 
Фурқатнинг асарларини нашрга тайёрлашда  
нашрга тайёрловчи томонидан айрим ҳато ва 
камчиликларга йўл қўйилганлигини қайд этиб 
ўтган. (Қаранг: Фурқат, “Асарлар мажмуаси”, 
1-жилд. Тошкент, 1991 йил, 4-бет).  Шундан 
сўнг Фурқатнинг 1960 йилдан то 1991 йилга-
ча Х.Расул томонидан нашрга тайёрланиб чоп 
этилган “Танланган асарлар”ига ҳамда ушбу 
сатрлар муаллифи томонидан  тайёрланиб, 
2010 йилда чоп этилган “Муҳаббат йўлида” 
номли Фурқат танланган асарларига мазкур 
шеърлар киритилмаган.

Энди Сайфийнинг “Фурқат” достонига 
қайтсак. Андижонлик марҳум адабиётшу-
нос олим ва шоир Амонулло Валихонов 

(Боқир) филология фанлари номзоди 
Ваҳоб Раҳмоновнинг Фурқатга нисбат бе-
рилган юқоридаги икки ғазал ҳақида бер-
ган саволига жавоб берар экан, ўзининг  
1949 йили Тошкентда Абдуваҳоб Сайфий-
нинг уйида бўлганида унинг “Фурқат” дос-
тонини  ёзаётгани ва достон учун  шоир 
тилидан ёзган икки шеърини кўрсатганини 
айтади. А.Валихонов, жумладан, бундай 
ёзади: “Абдуваҳоб ака Фурқатнинг ҳаётига 
оид бир достон бошлаганлигини айтди ва 
унга киритиладиган Фурқат тилидан ёзи-
ладиган баъзи шеърларни кўрсатди. Улар 
орасида Сизни қизиқтирган ҳар иккала ға-
зал ҳам бор эди. Уларни кўриб чиққач, мен 
ундан менга англашилмаган баъзи нарса-
ларни сўрадим. Биринчи саволим,  сизда  
“Соғиниш” деб тилга олган ғазал эди:

– Бу ғазалларнинг айрим мисралари 
менга танишдек туюлди. Илгарироқ ёзил-
ган бирор нарсадан эмасми?

– Тўғри, – деди Абдуваҳоб ака, – баъзи 
мисралари, умуман ғазал усули Нодирани-
ки. Нодира Амирийнинг вафотидан кейин 
жуда қаттиқ изтиробда қолган пайтлари-
да ёзган ғазалларидан бирининг баъзи 
жойлари, мен тасвирлаётган Фурқатнинг 
аҳволи руҳиятига жуда мос бўлганлигидан 
шу ғазалга тазмин қилдим. Фарқ шунда-
ки, “Шоҳсувор” каби сўзлар “диёр” каби 
ифодаларга алмаштирилди”. (Бу иқтибос 
Музайяна Амонуллохон (Боқир) қизининг 
“Боқирнома ёки дадам ҳақида ҳотиралар” 
китобидан олинди. “Андижон” нашриёти, 
2006 йил, 93-94-бетлар.

Ўзбек мумтоз адабиёти тарихида айрим асарларнинг бир вақтнинг 
ўзида бир неча муаллифга нисбат бериш ҳоллари учраб туради.  Бун-
дай ҳол баъзи котибларнинг бепарволиги ёки ўша асар ишончли ман-
балардан олинмаганлиги туфайли юз берган. Натижада оддий китобхон 
асарни аслида ким ёзганлигини билолмай ҳайрон бўлади. Қўқон адабий 
муҳитининг машҳур вакиллири Нодира, Муқимий, Фурқатнинг ижодий 
меросида ҳам ана шундай баҳсталаб шеърлар мавжуд эди. Бу нарса 
мазкур ижодкорларнинг ҳаёти ва ижодий меросини илмий ўрганишга ки-
ришилган ўтган асрнинг қирқинчи-эллигинчи-йилларида кўпроқ учрайди. 

Давоми, бошланиши 1-саҳифада

– Инсониятнинг  буюк  кашфиёти 

саналмиш китоб интернет, уяли те-

лефон ва компьютер технологиялари 

ривожланган ХХI асрда ҳам ўз кучи ва 

жозибасини йўқотгани йўқ, – дейди 

домланинг шогирди Шокиржон Бозор-

боев. – Чунки миллий ўзликни англаш, 

юксак маънавиятни шакллантириш, 

эзгу фазилатларни тарбиялашда ки-

тобнинг ўрни ва аҳамияти беқиёс. Бу 

ҳақиқатнинг моҳиятини Икром Бобожо-

нов тажрибали педагог сифатида чуқур 

англайди. Шу боис, айрим китобхонлар 

устознинг шахсий кутубхонасидан ол-

ган китобларини қайтариб бермаса ҳам 

хафа бўлмайди. Йиртилганларини қай-

та елимлаб, йўқолганларининг ўрнини 

тўлдириб қўяди. 

Илм-маърифат ҳамма замонларда 

ҳам эзгулик сарчашмаси ҳисобланади. 

“Ўзимдаги барча  фазилатлар учун ки-

тобдан миннатдорман”, деган гап бежиз 

айтилмаган. Китоб ва китобхонликнинг, 

миллий урф-одат ва қадриятларнинг 

моҳиятини теран англаган  грузинлар 

ҳануз қизлари сепига Шота Руставе-

лининг “Йўлбарс терисига  ёпинган  

паҳлавон” китобини солишар экан.  

Сўнгги йилларда Президентнинг 

Ўзбекистонда китоб ва китобхонлик 

тарғиботини кучайтиришга доир тегиш-

ли фармон ва қарорлари қабул қилин-

ди. “Ёш китобхон” кўрик-танловлари 

ташкил этилиб, ғолибларга автомашина 

совға қилиш анъанага айланди. Икром 

Бобожоновнинг шахсий қизиқишлари, 

фаолияти, умуман, қон-қонига сингиб 

кетган зиёпарварлик фазилатлари ҳам 

маънавий-маърифий соҳада амал-

га оширилаётган ислоҳотларни қўл-

лаб-қувватлашга хизмат қилиши билан 

аҳамиятлидир.

Ҳа, бугун биз яшаётган ХХI асрда 

замонавий технология кириб бормаган 

бирор жабҳаси қолмади. Лекин ҳар 

қандай замонавий ахборот технология-

ларининг энг сўнгги имкониятлари ҳам 

китобнинг ўрнини боса олмайди. Чунки 

инсон борки, комилликка интилади. Ки-

тоб эса инсон маънавий камолотининг 

мустаҳкам пойдевори, ҳаёт кўзгуси ҳи-

собланади. Китобхон унда ўз идеалини, 

ўзлигини кўради. Хато ва нуқсонларини 

тузатиб, ўзини маънавий бойитаётган 

илмни бебаҳо хазинага айлантиради. 

Бундай одамнинг бойлигини ҳеч нарса 

билан қиёслаб бўлмайди.

Шуҳрат АЗИЗОВ

Шарафуддин Али Яздийнинг ёзишича, 

Айнтоб шаҳрининг ичидаги қалъа ҳаддан 

ташқари маҳкам бўлиб, унинг девор, том 

ва хокрези оқ тошдин кўтарилган. Қалъа 

атрофида қазилган ҳандақнинг эни 30 қари 

(14,79 м), чуқурлиги 70 қари (30.51 м)ни 

ташкил қилган. Баъалбекнинг 1400 йили 

фатҳ қилиниши тасвирида, "Зафарнома" 

муаллифининг таъкидлашича, қалъа тошдан 

қурилган, ҳар бир буржида ўрнатилган тош-

ларнинг узунлиги 28 қари (13,8 м.) эни 16 

қари (7,9 м.), қалинлиги 7 қари (3,5 м.) бўл-

ган. Бундай берк истеҳкомни эгаллаш осон 

кечмаган. Кези келганда, паст текислик-

ларда жойлашган шаҳар, қўрғон ёки қалъа 

деворининг асосан лой(пахса) ёки хом ғишт-

дан тикланганини ҳам эслаб ўтиш жоиз.

Соҳибқирон бошлиқ черик ғаним му-

дофаа истеҳкомлари қанчалик мустаҳкам-

лигидан қатъий назар, уларни фатҳ этиш 

йўлларини пухта эгаллаган. Алалхусус, 

муҳосарага дучор бўлган объект деворлари 

яқинида манжаниқлар қурилиб, ғалтакли ар-

родалар тикланган ва қамалдагиларга қарата 

ҳар томондан тошлар отилган. 1400 йилда 

Миср ва Шом (Сурия) томон йўл олган Амир 

Темур қўшини Биҳишти қалъасини олий фар-

монга биноан тезликда ясалган 20 та манжа-

ниқдан отилган тошлар ёрдамида қалъа де-

ворларида аскарларнинг ичкарига ёпирилиб 

киришига имкон яратадиган рахна-ёриқлар 

очган. Мудофаачиларга қарши самарали 

қурол саналмиш ўт сочар тўп-раъднинг ҳам 

алоҳида ўрни бўлган. Раъд тўпи Амир Темур 

томонидан илк марта 1379 йилда Урганчни 

муҳосара қилиш пайтида қўлланган. Муинид-

дин Натанзийнинг таъкидлашига қараганда, 

Соҳибқирон Урганч қамалида манжаниқ ва 

арродалар қатори, раъд ҳамда қаробуғролар-

дан ҳам фойдаланган. Низомуддин Шомий 

Амир Темур қўшинида раъд тўпини бошқа-

рувчи тўпчи-раъдандозларнинг сони 10 минг 

кишини ташкил қилганини қайд этади.

Ғаним мудофаа иншоотлари дево-

ри, бурж ва шинаклари тубида қазилган 

нақб(лаҳм)лар орқали ичкарига кириш 

амалиёти Соҳибқирон жангчилари томо-

нидан кенг қўлланган. Вазиятдан келиб 

чиқиб, қалъа ёки ҳисор бурж ва борулари 

ковланган нақбларда ёқилган ўт кўмагида 

қулатилган. Шундан сўнг қамалдагиларга 

қарши бошқа бир жанговар усул, яъни жан-

ги султоний (душманга асосий кучларнинг 

тўрт тарафдан ёпирилиб ҳужум қилиши)ни 

қўллашга ижозат берилган.

Шарафуддин Али Яздий Гуржистонда-

ги Зарит қалъасининг қўлга киритилишини 

қуйидагича баён этади: Кура дарёсидан 

ўтган Амир Темур бир гуруҳ гуржилар 

Қалъаи Заритни беркитиб, ғанимлик ошкор 

қилганликларидан хабар топади ва зуд-

ликда қалъа томон от суради. Манзилга 

етиб келган Соҳибқирон 7 кун давомида 

қалъани ишғол қилишда ишлатиладиган 

қурол-аслаҳани шай қилиш, манжаниқ ва 

арродаларни созлаш, қалъа девори тагида 

нақблар қазиш каби юмушлар якунлангач, 

лашкарга султоний жангни бошлашга фар-

мон берган. Бурун бошқа бирорта лашкар-

боши томонидан ишғол қилинмаган мазкур 

қалъа бир кунда забт этилган.

Қамалда қолган истеҳкомга тўрт томон-

дан ҳамла қилаётган аскарлар мудофаачи-

лар томонидан отилаётган ўқ, найза, тош 

ёки ёнаётган турли моддалардан сақланиш 

учун бошларига тура ёхуд қалқон тутуб, 

деворга чор тарафдан қўйилган ёғоч шоту-

лар, ипдан тўқилган нарвонлар, темирдан 

ясалган ҳалқалар ва илгаклар ёрдамида 

юқорига чиқишган.

Соҳибқирон ёвнинг мустаҳкам истеҳком-

ларини фатҳ этишнинг анча вақт талаб қила-

диган усулларидан бири – қалъа деворлари 

ёнида ундан баланд тош ва тупроқ уюми 

– саркўб кўтариш, тикланган саркўб устига 

мудофаа қуролларини жойлаштириб, ғаним-

ни ўққа тутишдан ўрни билан фойдаланган. 

1394 йилнинг июлида Шарқий Анатолия-

даги Арас дарёси бўйидаги Авник ҳокими 

Миср итоат қилишдан бўйин товлагач, Амир 

Темур қалъа ёнида ундан бийикроқ иншоот 

қуришга фармон берган. Фармонга мувофиқ 

теварак атрофдаги дову дарахтлар кесиб 

келтирилиб, устма-уст бир-бирига боғланган, 

ўртаси тош ва лой билан тўлдирилган. Сар-

кўб битгач, унинг тепасига судраб чиқилган 

манжаниқлардан отилган тошлар душман 

уйларини вайрон қилган. Қийин аҳволга туш-

ган мудофаачиларнинг қурол-аслаҳаларини 

ташлаб, ташқарига чиқиш ва таслим бўлиш-

дан ўзга чораси қолмаган. Ибн Арабшоҳнинг 

ёзишича, 1402 йилнинг ёз ойида Соҳибқирон 

қўшини Фурот сувининг ғарбий қирғоғидаги 

ғоят мустаҳкам, деворининг бир томонидан 

дарё оқиб турган, иккинчи томонидан қир 

ва тепаликлар билан ўралган кенг бир сой 

ҳимоясидаги Камоҳ қалъаси муҳосарасига 

киришган. Қалъага рўпарадан ҳужум қилиш-

нинг иложи йўқлигини пайқаган Амир Темур 

унга орт томондаги эгри-бугри сой орқали 

зарба беришга қарор қилган. Олий фармонга 

кўра, лашкар аҳли теваракдаги дарахтлари 

кесиб келтирган, сойга ташланган ёғоч, хода 

ва шох-шабббалар устига тупроқ тўкилиб, 

сойнинг эни ва бўйи тўлдирилган. Ҳимоячи-

лар мовароуннаҳрликларнинг ушбу тадбири 

амалга ошган тақдирда, бошларига оғир 

кулфатлар тушишини фаҳмлаб, ўт, ёнаётган 

нафт ҳамда махсус туз, кўмир ва олтингугурт 

аралашмасидан тайёрланган мураккаб мод-

да – боруд улоқтириб, ёғоч ва шох-шаббалар-

ни ёқиб юборишган. Аҳволни кузатиб турган 

Соҳибқирон қалъани фатҳ этишнинг бошқа 

бир йўлини қўллашга жазм қилган. Лашкарга 

атрофдан бир халтадан тош йиғиб келиш ва 

сойни тош билан тўлдиришни буюрган. Сой 

тош билан тўлдирилгач, аскарлар гуруҳ-гуруҳ 

бўлиб, унинг устидан осонликча ўтиб, қалъага 

яқинлашган. Қамал қуроллари ишга солиниб, 

қалъа деворига шотулар қуйилган, илгак ва 

арқонларга осилган жангчилар юқорига кўта-

рилган. Фаросат билан амалга оширилган 

тадбирга қаршилик кўрсатиш беҳуда экан-

лигини сезган мудофаачиларнинг жангни 

тўхтатиш ва омонлик сўрашдан бошқа иложи 

қолмаган. Истеҳкомни забт этган Соҳибқирон 

сойга келтирилган тошларни ўз жойига эл-

тишга буйруқ берган.

Модомики, сўз душман мудофаа иншо-

отлари ва истеҳкомларини забт этишда 

Амир Темур ҳазратлари ишлатган усуллар 

борасида кетаётган экан, албатта, бир жиҳат 

– Соҳибқироннинг бошқа баъзи жаҳонгир-

лардан фарқли равишда, қамал пайтида 

маҳаллий аҳоли ёки асирлардан ҳашар, 

яъни тирик қалқон сифатида умуман фой-

даланмаганлигини таъкидлаш зарур.

  

Ҳамидулла ДАДАБОЕВ,

профессор 

ҲАРБУ ЗАРБ ДАҲОСИ

Давоми, бошланиши 1-саҳифада

ЗИЁПАРВАР МУАЛЛИМ

ТЕАТРГА БАХШИДА УМР

АДАБИЙ ЛОЙИҲАЛАР
Ижтимоий тармоқлар орқали юртдошларимизнинг китобхонлик маданияти ва адабиётга 

бўлган қизиқишларини янада юксалтириш мақсадида “Pegas” портали ҳамда “Қанот” ижти-
моий ҳаракати ёшлари хайрли ишга бел боғлашган. 

“Ҳар лаҳза илҳом вақти” шиори остида фаолият юритаётган “Pegas” жамоаси тасарруфи-
даги портал орқали адабий видеороликлар, насрий, назмий асарлар ёритиб борилмоқда. Шу-
нингдек, мазкур портал қошида “Pegas” газетаси ташкил этилиб, ёшларнинг таҳрир малакаси, 
ижодий, танқидий ва таҳлилий салоҳиятини ошириш кўзда тутилган.

* * *
Сирдарё вилояти Гулистон шаҳри “Ёниқ юраклар” деб номланган галдаги шеърий мусо-

бақага мезбонлик қилмоқда. Унда мамлакатимизнинг турли вилоятларидан ташриф буюрган 
ёш шоирлар ўзаро беллашишади. Лойиҳа ташкилотчиларини Ўзбекистон Ёзувчилар уюшмаси 
ва уюшманинг Сирдарё вилояти бўлими, Рес публика Ёш ижодкорлар кенгаши, Гулистон маъ-
навият ва маърифат маркази қўллаб-қувватламоқда.

Эркин ҲОЖИМУҲАММАД

ЁЗУВЧИЛАР УЮШМАСИ ХАБАРЛАРИ
Нурафшон шаҳридаги Президент мактабида Ўзбекистон Ёзувчилар уюшмаси Тошкент вилояти бўлими 

билан ҳамкорликида “Китоб – беминнат устоз” мавзусидаги маърифий учрашув ташкил этилди.Учрашувда 
Ўзбекистон Ёзувчилар уюшмаси раиси, Халқ шоири Сирожиддин Саййид, Ўзбекистон Ёзувчилар уюшмаси 
Тошкент вилояти бўлими раҳбари, Халқ шоири Маҳмуд Тоир ва Қорақалпоғистон халқ шоири Рустам Му-
сурмон иштирок этди.

* * *

Қорақалпоғистон халқ ёзувчиси, атоқли журналист ва жамоат арбоби Шарап Уснатдинов тавал-
лудининг 80 йиллиги муносабати билан Бердақ номидаги академик драма театрида “Қорақалпоқ 
адабиёти ва журналистикасининг фидойиси” мавзусида хотира кечаси бўлиб ўтди.

Тадбир аввалида Шарап Уснатдинов ҳаёти ва ижодига бағишланган ҳужжатли фильм намойиш этилди. 
Қорақалпоғистон Республикаси Жўқорғи Кенгеси раиси ўринбосари Отабек Давлетов адиб ҳаёти ва фао-
лияти ҳақида тўхталар экан, у фидокорона хизматлари, самарали ижоди ва олижаноб фазилатлари билан 
халқ орасида катта обрў-эътибор қозонганини эътироф этди.

Ш.МЕНГЗИЁЕВ

Атоқли олим Муҳсин Қодиров ўзбек театршунослигида ўзи-
га хос мактаб яратган устозлардан эди. Олимнинг илмий йўна-
лиши кенг қамровли бўлиб, ундан анъанавий театр тарихи ва 
назарияси, европача русумдаги ўзбек театри турларидаги ўзига 
хослик, режиссура, драматургия, актёрлик санъати масалалари 
ўрин олган. М.Қодировнинг улкан илмий меросида анъанавий 
театр ва миллий томоша тизимини ўз ичига олган театр фольк-
лоршунослиги тадқиқотлари алоҳида ўринни эгаллайди. 

М.Қодиров салафлари – академик М.Раҳмонов, рақсшунос 
олима Л.Авдеева, цирк ва томоша санъатлари тарихи билан 
шуғулланган Т.Обидов, этнограф олимлар М.Солиҳов, А.Тро-
ицкая, М.Гавриловларнинг изланишларига чуқур ҳурмат билан 
қаради, ўз навбатида театр фольклоршунослигидек алоҳида 
йўналишнинг асосчиси бўлиб қолди. 

“Томоша” сўзи арабчада кўриш, кўздан кечириш деган 
маъноларни ифодалашидан келиб чиқиб, олим анъанавий те-
атр, рақс, халқ циркининг барча шакл ва турларига нисбатан 
“томоша санъати” деган атамани олиб кирди ва илк бор олим-
нинг 1981 йилда нашр қилинган “Ўзбек халқ томоша санъати” 
монографиясида ўз аксини топди. Мазкур атамани 
олим томоша санъатлари тур ва шакллари ранг-ба-
ранглигидан келиб чиқиб, кейинги ишларида кўп-
лик шаклида, яъни “томоша санъатлари” тарзида 
қўллайди. М.Қодиров грузин этнографи Николай 
Яковлевич Маррнинг санъат илдизлари ҳақидаги қарашларига 
таянади. Марр: “Ҳаракатга асосланган уч санъат, яъни рақс, қў-
шиқ, созанда куйи илдизлари қадимда муайян меҳнат жараёни 
билан, ишлаб чиқаришни енгиллаштиришга қаратилган магик 
ҳаракатлар билан ўзаро боғлиқ”, деган хулосага келган эди. 

Муҳсин Қодиров академик Мамажон Раҳмонов бошлаган 
илмий таъмирлаш методини ривожлантириб, томоша санъат-
лари тарихини тиклашга муваффақ бўлади. Бу методнинг ўзига 
хослиги археологик қазилмаларда топилган буюмлар, турли та-
рихий манбаларга таяниб, муайян давр манзарасини тиклаш, та-
рихий муҳит маданий ҳаётини жонлантиришга асос ланади. Ушбу 
метод қулайлиги билан бирга, мураккаб ҳам, у тадқиқотчидан 
бошқа фан йўналишларини ҳам билишни, қадим битиклар билан 
ишлаш маҳоратини тақозо этади. Олим илмий таъмирлаш ме-
тодига таяниб, қадим қўлёзмалар, тазкиралар, зафарномалар, 
мактубларга асосланган ҳолда, томоша санъатлари тарихини 
ўрганган. Бу борада, айниқса, Амир Темур ва темурийлар дав-
ри, XVIII – XIX аср томоша санъатлари тизимининг фундамен-
тал тадқиқ этилиши катта аҳамият касб этади. Олим томонидан 
яратилган мазкур йўналишдаги монографиялар театршунослик 
билан бирга, манбашунослик, маданиятшунослик, тарих, жами-
ятшунослик, диншунослик йўналиш ларида ҳам таяниш мумкин 
бўлган фундаментал ишлардир. Ўз навбатида олим анъанавий 
театрнинг исломгача, ислом даври, хонликлар давридаги фао-
лияти, локал хусусиятлари алоҳида тадқиқ этилиши лозимлиги-
ни ўртага ташлаган. Унинг фикрича, бу борада тарихий-этногра-
фик, адабий, тасвирий санъат асарлари, археологик топилмалар 
манба бўлиши мумкин. Таъкидлаш жоизки, миллий мумтоз ада-
биёт томоша санъати манбаи, унинг хусусиятини ўрганишнинг 
энг ишончли воситаси, деган қараш илк бор М.Қодиров томони-
дан ўзбек театршунослиги фанига олиб кирилган. 

Анъанавий театр тушунчасини тадқиқ этаркан, олим халқ то-
мошаларида воқеа, яъни сюжет, драма мавжудлиги; қаҳрамон 
қиёфасида намоён бўлувчи ижрочи актёр ҳамда томошабин 
иштирокидан келиб чиқади, европача театрдан асосий фарқи 
эса, томошанинг бинолар ичида кўрсатилмаслигида эканини 
таъкидлайди. М.Қодиров тадқиқотларида анъанавий театр уч то-
ифа саҳнавий томошалардан иборат қилиб тизимлаштирилган. 
Булар: 1. Кулги театри (тақлид, масхара, зарофат); 2.Қовурчоқ 
театри (чодир жамол, чодир хаёл, фонус хаёл); 3.Ҳикоя театри 
(қиссагўйлик, воизлик, маддоҳлик) йўналишларидир. Бу ҳар уч 
турда хатти-ҳаракат, ҳис-ҳаяжон, либослар, баъзан мусиқадан 
фойдаланилган. Олим ҳар уч турнинг ўзига хослиги, таркибий 
қисмлари, йўналиши, жанрларини алоҳида ўрганиб чиқади. 
Мазкур тавсиф мамлакатимизга европача усулдаги театр санъа-
ти кириб келгунга қадар ҳам ўз компонентлари, мустаҳкам асоси 
билан намоён бўлган, ўзига хос кўринишдаги профессионал – 
анъанавий театр мавжуд бўлганини исботлайди. Ўз навбатида 
европача театр шаклининг кириб келиши халқ поэтик анъанала-
рига асосланган профессионал театрга кўламли тарзда таъсир 

кўрсатаркан, унинг компонентларини сақлаб қолган ҳолда йўна-
лиши, кўриниши ва индивидуал сифатларини ўзгартирганини 
ҳам таъкидлаш жоиз. 

М.Қодировнинг халқ анъанавий театрини тизимлаштириб, 
муайян  таснифини яратгани нафақат ўзбек театршунослари, 
балки Марказий Осиё олимлари ишларида ҳам манба, туртки 
бўлиб хизмат қилди. Ўз миллий театри илдизларини ўрганар 
экан, Қозоғис тонда Боғибек Қўндоқбой ули, Сония Кабдиева, 
Қирғизистонда Жуқун Иманқулов, Жаниш Кулмамбетов, Жул-
дуз Тойбаева каби олимлар ўз тадқиқотларида ана шу тас-
нифларга ёндошдилар. 

Устознинг тадқиқотлари назарий аҳамиятга эгалиги билан 
бирга амалиётда, замонавий бадиий жараёнларда ҳам катта 
ўрин тутганини алоҳида қайд этиш лозим. Олим халқ актёр-
лари, масхарабоз ва қизиқчилар санъати, оғзаки драматургия 
масалаларини театршунос нуқтаи назаридан ўрганар экан, 
манбаларга таяниб, “Лайлак илонни овлади” номли қадим халқ 
ўйин томошасининг шаклини  тўлиқ тиклади. Бунда илмий экс-
педицияларда қўлга киритган манбалардан ташқари, қадим пе-
троглифлар ҳамда миниатюраларга таянди. Дастлаб муқаллид 
шаклида пайдо бўлган томоша лайлак тотемига бағишлангани 
ва кейинчалик рақсга айланганини очиб бераркан, унинг хусуси-
яти ҳамда моҳиятини кўрсатиб ўтади. Олим томонидан тиклан-
ган мазкур амалий иш “Бойсун” фольклор ансамблининг шу 
номдаги саҳна кўринишида нотўғри талқин қўллаб келинганини 
ойдинлаштирди. Ушбу саҳна кўринишида дўппи ёки рўмолчани 
ердан олиш акс этган бўлиб, бу ҳаракат таъсирида режиссёр Те-
мурмалик Юнусовнинг “Тангалик болалар” фильмида ҳам халқ 
томошаси нотўғри қўллангани таъкидланади.  

Театр фольклоршунослиги нуқтаи назаридан халқ поэтик 
ижодини санъат манбаи сифатида таҳлил қилиш методикаси 

дастлаб Муҳсин Қодиров то-
монидан амалга оширилган. 
Бу борада олимнинг Пўлкан 
шоир достонларидаги Соқи-
булбул образига бағишлан-
ган мақоласи алоҳида ўрин 
тутади. Маълумки, фоль-
клоршунослар томонидан 
Соқибулбул Гўрўғлининг 
Ғиркўк отини парваришлов-
чи синчи сифатида талқин 
қилиб келинган. М.Қодиров 
эса Пўлкан шоир репертуаридаги бир неча достонни пухта ўр-
ганиб, Соқибулбулни созанда, сўз устаси, шоир, достончи, мас-
харабоз сифатида таърифлайди. Бу образда Пўлкан шоир халқ 
актёрлари қиёфасини талқин этиб, уларнинг репертуарига ҳам 
ёндош ганини кўрсатиб беради. Бахши қўллаган “айёр” атамаси 
актёрни англатиши очилади. Театр актёри хилма-хил қиёфага 
кирганидек, достонларда айёр ҳам турли тусга кирувчи об-

раздир. Бу атамани олим театр санъаткорининг 
афсонавий эпик образи деб тавсифлайди. 

М.Қодиров ишларида, театрнинг бошқа 
турларидан фарқли ўлароқ, мусиқали драма 
жанрини ўрганиш алоҳида ўрин тутади. Олим 

мазкур жанрнинг томошабинларга яқинлиги сабабини халқ-
нинг қадим маданияти, санъати ва миллий руҳиятидан қи-
дириш лозимлигини таъкидлайди. “Бу жанр илдизлари, уни 
юзага чиқарган манбалар халқчилдир”, дейди у. Мусиқали 
драма ривожида рус, озарбайжон театр санъати катта ўрин 
тутганини қайд этар экан, ўзбек мусиқали драмаси ўз илдиз-
ларини халқ томоша санъати, анъанавий театрдан олганлиги 
учун ҳам тез ривожланиб, машҳур бўлганини таъкид лайди. 
1976 йили чоп этилган “Ўзбек театри анъаналари” моно-
графиясида М.Қодиров ёзади: “Ўзбек музикали драмаси 
ташқаридан кириб келмаган, ўз-ўзидан пайдо бўлмаган ёки 
бирон шахс ўйлаб чиқмаган, балки халқ санъатидаги мавжуд 
манбаларга маҳкам таянган, омманинг ўзига хос миллий ва 
эстетик талабларини ҳисобга олган ҳолда яратилган театр 
жанридир”. Адабиёт, санъат, илм-фан қатъий қолиплар ме-
зонида баҳоланган   ўтган асрнинг мураккаб 70-йилларида 
бундай фикрни айтиш ўзбек олимининг катта жасорати эди. 
Бугунги кунда ўз фаолиятини замонавий театр санъатининг 
етакчи тамойиллари асосида қурган Муқимий номидаги му-
сиқали театр репертуарида миллий маданий мерос ва халқ 
оғзаки ижодига асосланган спектакллар мустаҳкам ўрин 
олишида ҳам Муҳсин Қодиров илмий меросининг таъсири 
бор.   

Профессор Муҳсин Қодировнинг бой илмий мероси ўзбек 
санъатшунослик фанида катта ўрин тутади. Шу боис ҳам олим-
нинг ўзбек театр  фольклоршунослигининг асосчиси сифатида 
фан тарихидаги ўрни илмий ўрганилиши, у яратган илмий мак-
табнинг улкан аҳамияти илмий тадқиқ этилиши лозим. 

Олтиной ТОЖИБОЕВА,

 санъатшунослик фанлари доктори 

Ўқувчининг тасаввури равшанроқ бўлиши учун қуйида ҳар икки 
ғазал матнини келтирамиз:

Нодира ғазали:
Фиғонким, гардиши даврон айирди шоҳсуворимдин,

Ғамим кўп, эй кўнгул, сен бехабарсен ҳоли  зоримдин.

Ғуборим ишқ водийсида барбод ўлди, андоғким,

Биёбонларда Мажнун тўтиё излар  ғуборимдин.

Қизил қондур сиришким, зафарондур чеҳраи зардим,

Мени ким кўрса фарқ этмас, хазон бирла баҳоримдин.

Бузулди рўзгорим, хонаи айшим хароб ўлди,

На роҳат кўргамен эмди бузулғон  рўзгоримдин.

Биёбонларни излаб топмадим ёрим сўроғин,

Берурман жон, сабо ногаҳ хабар келтурса ёримдин.

Диёрим аҳли мендин ёрсиз бегона бўлмишлар,

Ки мен ҳам ёрсиз озурдамен ёру диёримдин.

Гаҳи йиртиб яқо, гаҳ қон ютуб, гоҳи фиғон эттим,

Нелар ўтди бу ақшом, Нодира, жони фигоримдин.

(Нодира, Асарлар, 1-жилд. Девон. Тошкент, 1968 йил, 201-бет.)
Сайфий яратган шеър.
Фиғонким, гардиши даврон айирди ўз диёримдан,

Ғамим кўп, эй кўнгул, сен беҳабарсен ҳоли  зоримдан.

Ғуборим ишқ водийсида барбод ўлди, андоғким,

Биёбонларда Мажнун тўтиё излар  ғуборимдан.

Қизил қондир сиришким, зафарондир чеҳраи олим,

Мени ким кўрса фарқ этмас, хазон бирла баҳоримдан.

Муҳаббат дардидан ўлсам, ўтиб умрим адо бўлгач,

Қамишлар ўрнига меҳригиё унгай мозоримдан.

Адашган ит каби Фурқат қаён борғум билолмасман,

Қачон бўлғайки, топкайман хабар ёру диёримдан.

(Сайфий, “Фурқат”, Тошкент. 1950 йил, 8-бет.)
Юқоридагилардан ҳам  кўриниб турибдики, Сайфий бу ғазал мат-

нини Фурқат асарларининг бирор-бир қўлёзма нусхасидан олган эмас, 
балки Нодиранинг ғазалига тазмин сифатида ўзи икки байт қўшиб 
ижод қилган. Бу  унинг муаллифлик ҳуқуқи. Унинг достони илмий асар 
эмас, балки бадиий ижод маҳсулидир. “Фурқат” бадиий фильми охи-
рида “Фиғонким... ” ғазали асосида  яратилган қўшиқнинг кадр орти-
дан янграшига ҳам худди шундай изоҳ бериш мумкин. Яъни фильм 
ижодкорлари бош қаҳрамоннинг руҳий ҳолатини таъсирлироқ ифода-
лаш учун мазкур қўшиқдан фойдаланишган. Лекин бу факт мазкур ға-
зал Фурқатга тегишли эканлигини исботлаш учун далил бўла олмайди. 

Шу ўринда ҳақли бир савол туғилиши мумкин: наҳотки, 60 йил ичи-
да бирорта мутахассис-адабиётшунос бу масалага ойдинлик киритмаган 
бўлса? Албатта, ўз вақтида бу масала ҳал этилган. Таниқли адабиётшунос 
олим, филология фанлари номзоди Ваҳоб Раҳмонов муаммони чуқур 
ўрганиб, республиканинг ўша пайтлардаги энг обрўли журналларидан би-
рида “Фиғонким...” ғазалини ким ёзган” сарлавҳали мақолани эълон қил-
ган (“Гулистон” журнали, 1975 йил, 7- сон, 19- ва 26- бетлар.) Олим ушбу 
мақоласида ишончли далиллар асосида Фурқатга нисбат берган “Фиғон-
ким...” ғазали асли Фурқатнинг эмас, балки Нодира ғазалининг 3 байти 
асосида Сайфий томонидан яратилган матн эканлигини илмий жиҳатдан 
исботлаб берган. В.Раҳмонов мақоласини қуйидагича якунлаган: “Афсус-
ки, 9-синфлар учун чиқарилган “Ўзбек адабиёти” хрестоматиясининг бир 
неча нашрларида ва “Мактаб кутубхонаси” сериясида чиққан Фурқатнинг 
танланган асарларига “Фиғонким” ғазали яна киритилганки, бу нотўғри-
дир”. Шундан сўнг бу ғазал матни ўқув юртлари дарсликларидан чиқа-
риб юборилиб, бу масалага бошқа қайтилмаган. Ҳозирги кунга келиб бу 
масалани яна кўтаришга эса Нодира ва Фурқат асарларини қайта нашрга 
тайёрлаётган пайтда китоб сўзбошиси ёки изоҳлар қисмида ушбу ғазал 
ҳақида керакли тушунчаларни берилмаганлигидадир. Бинобарин, улуғ 
аждодларимизнинг адабий меъросини фақатгина қўшиқдан эмас, балки 
бирламчи  асл қўлёзма манбалардан ўрганайлик ва айни манбалар орқали 
халққа тақдим этайлик. Ана шунда ғазал ҳам ғазалхон ҳам адашмайди

Абдуллатиф ТУРДИАЛИЕВ, 

филология фанлари номзоди

«АДАШГАН»
БИР ҒАЗАЛ ТАРИХИ
Давоми, бошланиши 1-саҳифада

Тоҳир ҚАҲҲОР

ҲАЁТ  — БИР ТОҒ  ЙЎЛИ

Холиқназар ХОЛНИЁЗ   

БАРЧА ЭЛУ ХАЛҚЛАР БИЗГА ҲАВАС БИЛАН ҚАРАШГАЙДИР
           ИККИ ЎТ, ГУЛХАН АРО

Икки дилбар ошиқдир, бири Ер, бири – Осмон,

Қайсисини дейишни билолмасдан мен ҳайрон.

Осмонойнинг қалбида юлдуз, ой, қуёши бор,

Еройимнинг кўнглида дуру гавҳар-тоши бор.

Икковин орасида кўнглим қолди бўлиниб,

Эй худойим, йўл кўрсат, ёлвораман ўтиниб.

Ерни дейми, Осмонни? – чиқиб қолди сарсоним,

Икки ўт, икки гулхан аро ёнди бу жоним.

Қай бирига етишни билолмай қолдим мутлақ,

Холиқназар, Ер, Осмон аро қолдинг муаллақ.

                        БЎЛМАС

Мўътадил об-ҳаволарда, дўстлар, фасли хазон бўлмас,

Адолатли замонларда ҳеч бир инсон ёмон бўлмас!

“Рости – русти” туғи бирла тилдошлар бошини қўшган,

Амур Темур адолати жаҳонда ҳеч ниҳон бўлмас.

Вале қодир бандасининг толеъин бермаган эрса,

Бул ҳаётда йўлин топиш ҳар ёлғизга осон бўлмас.

Одиллигу ҳалолликдай чин инсоний фазилатга
Шак келтирган кимса асло ҳаётида шодмон бўлмас.

Илк севгию орзусидан қайтмаган мард юрагида
Умр бўйи қонин сўргувчи зулукдай армон бўлмас.

Мардларга хос ҳалол лафздан номардларча тониб кимки
Ўз сўзида турмас экан, билинг, унда виждон бўлмас.

Ҳар фарзанд бошига минбад ота-она раҳнамодир,
Ота-онали ҳар бахтли етим каби сарсон бўлмас.

Меҳнату машаққат бирла етим ҳам бир кунин кўргай,
Вале Холиқназар, жон койитмай 

шаҳзода ҳам султон бўлмас.

                      ВАФО БИРЛА

Дўстлар, ҳеч кимнинг севгиси Ватанда ҳеч хор бўлмасин,

Севган ҳар бир юртдош асло севилишга зор бўлмасин.

Севги фаслида очилсин ҳар юртдошнинг пешонаси,

Вафо бирла безансин муҳаббат қасрин кошонаси.

Зое кетмасин содиқнинг садоқатга ибодати,

Бевафолик офатидан дарз кетмасин иморати.

Дўстлар, ҳаммамиз ҳам ёру дўстга бўлайлик вафодор,

Вафодорлар ҳаётда доимо бўлишган бахтиёр.

Ўзбекона шаънимизга вафодорлик ярашгайдир,

Барча элу халқлар бизга ҳавас билан қарашгайдир.

Дунёларга етсин оқибатли халқимиз шуҳрати,

Назмий, вафо бирла ошгай Ватаннинг ҳам куч-қудрати.

            ТЕМУР ЎРМОНИ 

Темур Ҳиндга юраркан, дуч келди бир ўрмонга,

Ёбон аҳли, дунёдан узук бир оломонга.

Темурга қарши чиқиб, енгилдилар оқибат,

Асир сардор ҳоқонга қилди шундоғ мурожаат:

“Агар жаллод бўлсанг сен, бошимиз кес, учиргин!

Бу шарманда дунёдан қутқар, у ён кўчиргин!

Агар бўлсанг савдогар, асир-қул деб бизни сот!

Енгилган қавмларга зотан бунда йўқ ҳаёт.

Аммо подшоҳ бўлсанг гар, эркинлик бер бизларга!

Сени дуо қилайлик, кириб юргин юзларга!..”

Бу гапларни тингларкан, Темур кўп таъсирланди,

Асир қавмбошининг сўзига асирланди.

“Тўғри айтдинг! –  дер хоқон. – Фикринг қадр айларман.

Мен мусулмон бир туркман, тўғрисини сўйларман.

Сиз озодсиз!..” деб Темур ул элни мамнун этди,

Кўнглин олиб, барига хайру эҳсон тарқатди.

Темур кетди. Бу ҳолни яхшиликка йўйдилар.

Эркли халқ бу ўрмонга “Темур” деб ном қўйдилар.

                     УНУТИШ

Онанг ўтгай, отанг ўтгай, бу мудҳиш бир мусибатдир,

Бу қайғуга чидаб ўтмоқ мусулмоний бир одатдир.

Кўп одам ғам, мусибатни унутгай, бу ҳам неъмат,

Бироқ миллат учун, ҳайҳот, унутмоқлик фалокатдир.

Ғўр инсон душманин эсдан чиқарганча яшай олгай,

Бироқ ёвни унутган эл яшай олмас, бу офатдир.

Мусибат даври бўлгайлар ғаним-ла тилдошу дилдош,

Ғаним кетгай, улар қолгай, улар олчоқ, касофатдир.

Мусибат чоғида омма бўлингай олтину мисга,

Буни англаб, қадр этган ҳар эл яшнар, у миллатдир.

Бил, эй Тоҳир, ватан бизга шу Туркистон, шу Турондир – 

Бу юрт чеккан мусибатни унутсак гар, қиёматдир.

         ХОНТАНГРИ

Хонтангри – дунёнинг энг юксак тоғи,

Тангри тоғи каби тоғлар бормикин?

Ҳаёт – бир тоғ йўли, чўққидир ўлим,

Эй воҳ, бу йўлларда соғлар бормикин? 

Нуҳ, Ёфас кемаси Оғрига қўнди,

Парилар Тўрўслар, Қофларга инди,

Гўрўғли уларни қучди, уйланди – 

Тўйига бизни-да боғлар бормикин?

Алпомиш, Манаслар Чотқолда қолди,

Сумэрлар кетди ва Бобилни олди, 

Билгамиш, Метехон наъралар солди:

“Ботирлар ўлдилар, йиғлар бормикин?..”

Юраётган тоғдир  у беш Туркистон,

Уларни бир ерда тўхтат, эй Турон!  

Чиқарми Тўнюқуқ – янги қўмондон?

У кунни кўрмоққа чоғлар бормикин?..

Одамнинг илк изи Сарандибда, қон...

Ҳобиллар, Қобиллар бўлмоқда қурбон...

Энг сўнгги у инсон 

Ўлур не замон?

Маҳшардан сўнг боғча, боғлар бормикин?..

      

  НАСИМИЙ  ҒАЗАЛИГА МУХАММАС

Жонга бадан – хона, дема, бўлса шаҳона, сиғмагум.

Жонни баданга кир, дея, чалма тарона, сиғмагум.

Жон – нуру тан – тупроқ  ахир!.. Қилма баҳона сиғмагум – 

Менга сиғар икки жаҳон, мен бу жаҳона сиғмагум,

Гавҳари бемакон ўзим, барча макона сиғмагум.

“Кун!” деса Оллоҳ, яралиб етти кўк – ўтди ики кун – 

Энг қуйи кўкни ёритиб юлдузу ой, яралди тун;

“Портлади...” дер аҳли куфур – унга туфур! – Асли тутун...

Ер ила кўк, бу кофу нун менда йиғилди жумла чун
Сен-да, рақиб, айла сукун, шарҳи баёна сиғмагум.

Курраи Ер зарра эмиш... Унда Буюк Юрак ўзим!

Олти фалак сиррини қўй... Орзу, Умид, Тилак ўзим!

Ердаги жаннатни қуриб тургучи Куч, Билак ўзим – 

Юлдуз ила фалак ўзим, ваҳй ила ҳам малак ўзим, 

Энди тилинг тий, э рақиб, мен бу лисона сиғмагум.

Турк тилида шеърни битиб, ўт оғаси, Озар ўзим!

Нуҳ ила Ёфасу Шумер, Бобилу шоҳ Сумар ўзим!

Оразу Сир, Жайҳун аро Турк Отадан хабар ўзим,

Турдаги нур, шажар ўзим, арший ўша ҳажар ўзим

Боқ ўша нур забонига,  мен у забона сиғмагум.

Жон учадир жонга томон... тан бўладир хок ила тенг.

Жоҳилу золим – кўру кар, англамадинг бу сирни сен!..

Дор тагида дедим у кун: “Бори – тубан! Нур айши  – мен”,

Гарчи бу кун Насимийу ҳошимийу қурайши мен,

Бундан улуғдир оятим, ояту шона сиғмагум. 
        

  ТУЗУКЛИК
Бу кўкларни тутиб турган тузукликдир – адолатдир,
Бу Ерни мунгга тўлдирган бузуқлик, зулму ғафлатдир.

Куфр бирла йиқилмасдан турармиш мамлакат, аммо
Зулм бирла йиқилмишдир не давлатлар, бу ибратдир.

Адолатсиз жамиятдан на юрт қолди, на эл қолди,
Ўлик тилларни қолдирган адолатсиз жамиятдир.

Қўлингни ё тилингни, бек, чўзолмассан у кўшкингдан:
У гўр, зотан мозорликдир, чирик, ваҳшатли зулматдир –

Ўликлар ҳукм этолмаслар, адлни топтай олмаслар,
Қутулди яхши эл сендан, қутулмоқ на саодатдир!

Бу бошингда чурук бошлар эмас, Тангринг турур, Тоҳир,

Яшаш ёлғиз бугунмасдир, ҳаётинг то қиёматдир.

“Ўзбекистон адабиёти ва санъати”, “Китоб дунё-

си”, “Адабиёт зиёси” газеталари ва “Шарқ юлдузи”, 

“Ёшлик”, ”Тафаккур” журналларида ўтган 2021 йил-

да эълон қилинган шеърларни имкон қадар ўрган-

ганимда ёшлар фаол экани яққол кўринди. Фитрат 

“миллий вазн” дея атаган бармоқ билан баб-баравар 

сарбастда, верлибр – эркин ва оқ шеърда кучини 

синаб кўраётган, оч қофияларни маъқул кўраётган  

ёшлар ижодига кўпроқ дуч келдим.   

Истеъдодли шоира Наргиза Одинаеванинг шеър-

лари сиртдан сокин, аммо  тасвир ва ташбеҳлардаги 

ботиний долғаларни, ҳол оламини кейин англайсиз.  

Кулгимни шафақдан қайтаради тонг, 

Ғамимни уфқдан ўтказмайди шом. 

Тақдир, менда қилган энг катта хатонг 

Шундай йўлларимга қўймагансан ном.  

Яна бир ёш шоир Азиз Нурнинг шеърларини ўқиб, 

қалбимга нур инганини сездим. Азизнинг дунёни 

идрок этиши ўзига хос. Унинг шеърлари иймонли 

шоир вояга етаётганидан далолат бериб турибди.  

То тонггача ғусулланди кўз, 

Туни билан покланди мижжа. 

Мен Худога йиғладим бетин 

Юрагимга яқинлашгунча! 

“Ёшлик” журнали ҳамиша ёш  истеъдодларни 

кашф этиб келган. Жумладан, Нурмуҳаммад Азизнинг 

“Чўлпон”, “Усмон Носир”, “Болалик” шеърларидаги 

журъат, туйқус шиддат, бирданига англаш қийин бўл-

ган кўҳна дард ўқувчини ўйга толдиради. Таҳририят 

Аъзам Раҳим, Нилуфар Жабборова, Шаҳобиддин 

Луқмон, Муниса Аъзамова, Сардор Салимов каби ёш 

ижодкорларни элга танитди. Ёшлардаги ўзига хосликка 

интилиш, энг муҳими, иймон йўлини маҳкам тутгани 

кўнгилга сурур бағишлайди. Паризода Рўзибоевани 

тенгдошларидан ажратиб турадиган муҳим бир жиҳат 

бор. Унда аждодлар тимсолида бугунни англаш иста-

ги кучли. Шеърларидаги безовталик шундан. Юртга 

муҳаб бат рамзи – “Алпомиш элига қайтармиш” деган 

дардчил, ёруғ шеъри фикримизга исбот бўла олади.   

Сирожиддин Иброҳим шеърларини “ЎзАС” ҳафта-

лигидаги жиддий чиқишлардан бири дейиш мумкин. 

Рост туйғулар шоири “Ёлғон бўлган умр туюлар узун” 

дейди. Сирожиддиннинг  ёлғонга, мунофиқликка, такаб-

бурликка муросасизлиги битикларида ҳам кўринади.  

Йўлга отланардим, асли ҳаётда 

Армондан узунроқ йўл борми, қани? 

Маҳкумман. Мен жимман. Юрак фарёдда –  

Ролин ўйнаяпман сабрдийданинг.  

Гап бу ўринда қулоғимиз ўрганган “жабрдийда” 

эмас, шоир кашфи “сабрдийда” ҳақида.  Бугунгача 

бирон жойда учратмаганим бу сўз негадир таниш-

дек жаранглади. Сўз сеҳрини чуқур англаган шоир 

шеърлари ясамаликдан холи. 

“ЎзАС”да эълон қилинган Темурбек Ҳусний, Меҳри-

ноз Аббосованинг содда, оҳанглари мунгли шеърлари 

қадим мумтоз адабиётимиз томирига туташлиги билан 

кишини қувонтиради. “Ёшлик” журналида берилган бир 

шеърида Холидахон Ҳасанова “Милтиллаган умид-

ларим ҳам, Тафти энди сезилар совуқ” деб ёзибди. 

Тафти совуқ деганини қандай тушуниш керак? Тафт де-

гани илиқлик эмасми? Сўзларнинг илк маъносини бил-

масдан қўллаш фақат ёшларга хос камчилик эмас. Ёш 

шоира Зарнигор Абдуолимова шеърлари умид уйғота-

ди. Ўзига бўлган ишонч, самимий тасвир, рост туйғулар 

шундоқ кўриниб турибди. Ҳафиза Абдумаликова, Рисо-

лат Жуманазарова, Садоқат Ҳамроева шеърларида об-

раз яхлитлиги, фикр тугаллиги етишмайди. Кимлардан-

дир таъсирланиб битилган. Кимларнидир эслатади... 

Бу каби нуқсонлар  кўпгина ёшларга тегишли. 

Садоқат Ҳамроева шеърларида ҳам китобийлик се-

зилади. У “Синиққан қадаҳдай минг тилим кўнгил” 

деб ёзади. “Синиққан” сўзини қадаҳга нисбатан қўл-

лаш нечоғли тўғри? Шоиранинг  “Кетарсан кўнглимни 

ғамларга ўраб, Ортингда жовдираб хазонлар қолар” 

сатрини ўқиб, ҳар қанча уринсам ҳам хазоннинг жов-

дирашини тасаввур этолмадим. Турсуной Ашуралие-

ва бир шеърида “Учган пиёланинг тақдиридек дарз” 

деб ёзибди. 

Болтабой Бекматовнинг “Шарқ юлдузи”да эъ-

лон қилинган туркумдаги Махтумқули йўлида би-

тилган шеърлар кўнгилга сурур бағишлайди. Лекин 

туркумда Болтабой акага ярашмайдиган шеърлар 

ҳам бор.  Бир мисол: 

Не бахт, ҳамроҳимиз: ишонч, эътиқод, 

Дастуримиз: тинчлик, меҳнат ва ижод. 

Бизни чалғитолмас бу йўлдан ҳеч ким, 

Юртни қиладурмиз қудратли, обод.  

Устозлар айтганидек, шеър сирлироқ бўлгани 

маъқул.  

Ватан мавзуси шоирга ўзини кўрсатиб қўйиш, бор-

лигини билдиришга берилган имтиёзли васиқа эмас! 

“Менинг юртим  – танҳо, Ватаним – танҳо!” деган тиз-

маларга кўзим тушса, шоу бизнесчиларнинг мукофот 

олиш учун “Ватан...”лаб вой-войлагани  эсимга туша-

ди. Сермаҳсул шоир Туроб Ниёзнинг “Бағримизни оч-

дик жаҳонга” туркумидаги илкинчи шеъридаги мана 

бу сатрлар диққатимни тортди:

Томоша қилмоққа арзийди ростдан, 

Ватаним тарихи ғоятда бойдир.

Изласанг топилмас бу каби маскан, 

Меҳмонга келганлар ҳайратдан лолдир.  

Шеър шу тариқа давом этади. Бу тизмаларни ҳа-

васкор битганида  майли эди. Ахир, Туроб Ниёз гўзал 

шеърлари билан танилган шоир. 

Жаҳонгир Исмоилов саккизликлари етилмай 

узилган мевага ўхшайди. Турмуш ташвишлари мавзу-

сидаги шеърни ўқиймиз: 

Турмуш ташвишлари юракни ғашлаб, 

Камайиш ўрнига тобора ортар. 

Гоҳида бир ишни нимадан бошлаб, 

Қандай тугатишни ўйлаб бош қотар... 

Жўнгина шеър якунланмаган. Иккинчи тўртлик-

нинг биринчи сатрида сакталик бор. Маъно англашил-

майди. Устоз Абдулла Орифнинг “Турмуш ташвишла-

ри” шеъри билан ёнма-ён қўйиб ўқисак... Ижодкор, 

аввало, ўзига нисбатан талабчан бўлгани маъқул.  

Бир нарсани очиқ айтиш керак, кўпгина ижодкор-

ларимиз тақдим этаётган туркумларда шеърий санъ-

атлар абас. Бунинг устига, бадиий тафаккур, поэтик 

гўзаллик, кутилмаган ташбиҳ, образлилик, ҳикмат 

мажмуаси бўлган шеър тили йўқ. Тимсол яширилган 

характерли сўз ҳақида гап ҳам бўлиши мумкин эмас. 

Чин шеърдаги руҳ, образ, оҳанг ўқувчи қалбини забт 

этади. Шеърнинг сеҳру жозибаси ўқувчи тафаккурига 

таъсир этиб, туйғуларини эркалаб, унинг ўзи ҳам анг-

ламаган водийларга етаклаб кетишида эмасми?  

Зикрилла Неъмат туркумини ўқиб, тилим курма-

либ қолди. Шубҳангиз бўлса, мана, ўттиз олти қатор-

ли шеърдан бир шингил:

Бугун истиқлолнинг боғларин кезиб, 

Бахту саодатинг куйлармиз, Ватан. 

Муқаддас бағрингни боғ-бўстон этиб, 

Буюк келажагинг ўйлармиз, Ватан!.. 

Бугун мустақилликни асраш, мустабид ва ёвуз 

кучга қарши туришдан муҳимроқ вазифа йўқ. Ватан 

ҳақида чучмал шеърлар ёзадиган даврлар ўтди. Эъ-

лон қилинаётган туркумларда қалбларни очувчи, мо-

лимардумхўрларга нисбатан муросасизликка ундов-

чи,  адолат, ҳақиқатга даъваткор руҳ сусайган.  

Таниқли шоир Абдумажид Азим шеърлари бир 

қарашда содда кўринади, аммо уларда Шарқ шеъ-

риятига хос донишмандликни, теранликни илғаш 

қийин эмас. Биру Борга муножот шеърлар мавзуси-

ни белгилаб берган.  

Суврати чолману сийрати гўдак, 

Ўзим ғирт тўпори, инжа феълман. 

Оқилга оқилу тентакка тентак, 

Мустафо уммати, элимга элман.  

Шеъриятимизнинг забардаст вакилларидан Одил 

Икром моҳир таржимон сифатида ҳам адабиётимиз 

хазинасини бойитиб келяпти. Шоирнинг “Тафаккур” 

журнали 3-сонида берилган шеърлари мухлислар 

учун чинакам туҳфа бўлди. Одил Икром мумтоз Шарқ 

шеърияти ва замонавий шеъриятни уйғунлаштира ол-

ган ижодкор. Шеърларининг бўёқдорлиги ва мазму-

нан серқатламлиги шундан. Маъносиз сатр йўқ. Кўп 

шеърларида халқ мақоллари ва ибораларини акслан-

тириб, поэтик гўзал маънолар яратган. 

Ўз овозига эга шоир Азиз Саиднинг “Сен денгизга 

борайлик дединг” деб номланган туркуми чин маъно-

да эътирофга молик. Туркум “Шеъру сўздан  на одам 

ўзгарди, на олам” дея музтар бўлган қалбнинг ҳасбу 

ҳоли. Ҳасбу ҳолки, ўқувчи оромини бузади. Азиз Саид 

шеърларида  “руҳ” образи ўтмиш, мағлубият, қисмат, 

йўқлик ва борлиқ маъноларида  келади.  

Эшқобил Шукур ўз йўли ва услубига содиқ 

ижодкор. Сўзнинг хилини, руҳи-ю маъно товла-

нишларини жуда нозик илғайди. Унинг “Насойим 

ул-муҳаббат”да сайр” туркуми кеча ёки бугун пай-

до бўлган эмас. Туркумдаги янги шеърлар (ЎзАС”, 

2021 йил, 17-сон) ўтган йилги жиддий чиқишлар-

дан бўлди. “Насойим ул-муҳаб бат”да сайр” ўқувчи 

кўнглини поклаб, ҳазрат Алишер Навоий оламига ва 

комиллик йўлига етаклайди.

Ичингда хилват бор, унга яширин, 

Руҳингга даҳри дун соя солмасин. 

Бировга олдирма бу хилват сирин, 

Токи унга ҳеч ким йўл тополмасин.  

  “Китоб дунёси” газетасининг 2021 йил 3-сонида 

Нодира Офоқнинг гўзал бир туркуми эълон қилинган. 

Шеърларда ватан, аждодлар ва замондошлар сувра-

ти тасвирланади. “Эй руҳ, кирганмисан гул жисмига 

айт!” деб бошланадиган шеър Заҳириддин Муҳаммад 

Бобур ва бобурийларга аталгандек кўринса-да, асли-

да,  у Ватан шаънига битилган.  Шеърий санъатларни 

нозик билгувчи олиманинг мазкур  шеърлари, наза-

римда, талмеҳ санъатига мисол бўла олади.  

“Шарқ юлдузи”нинг 2021 йил, 10-сонида 

Минҳожиддин Мирзонинг “Офият момо” балла-

даси сюжети жуда ибратли. Ўша сонда Авлиёхон 

Эшоннинг ҳикматга мойил шеърларида яхши са-

трлар бор экан. Шоир тун манзарасини қуйидагича 

тасвирлайди: 

Кеча сукунатин бузмоқдан чўчиб, 

Кўкда ой юради киймасдан ковуш.  

Ҳол Муҳаммад Ҳасаннинг  халқ айтимлари 

йўлидаги, “Алпомиш” оҳангларини ёдга солувчи 

шеър ларидаги сўзлар лексикамизни бойитиши би-

лан эътиборга молик.  

Ҳалима Аҳмаднинг истиора-ю метафоралар би-

лан безанган гўзал туркумларини ўқиб, рости, роҳат-

ландим. Шоира ижодига хос ишқ андуҳи қандайдир 

ёруғлик борлигига ишонтиради. Шеърнинг кучи шу 

эмасми?  “Қайғу нохун урган илоҳий куйлар” ёдига 

тушган кўнгил, унинг фарёдлари, ошиқ дилнинг син-

маган орзулари сатрларга айланган. Ўтган умр сарҳи-

соби ҳар кимнинг бошида бор.  

Емрилган замонлар оша қарайман, 

Мени маҳв этаркан қандайдир садо. 

Ўйлайман ложувард, маъсум ганжимдан  

Қайтсам, топарманми бирор бир вақо?! 

Алишер Нарзуллонинг “Шарқ юлдузи” журнали, 

“Ҳуррият”, “Китоб дунёси” газеталарида эълон қи-

линган шеърларини ўқиб, асл шеър таъмини ҳис қил-

дим. Алишер Нарзулло  кўнгил шоири.  Унинг ҳар бир 

шеъри замирида ички бир оғриқ, дард бўртиб туради. 

Бу шунчаки йиғлоқилик эмас, аммо ана шу дарднинг 

ўзида ёруғликни ҳам кўрасиз. Унинг шеърлари руҳида 

ана шундай ростгўйлик мужассам. “Биргина ёлғонга 

уйқашмаган сўз, Қутқариб қолади бугун ҳаммани...” 

сатрлари эса, бугунги кунда дунёда юз бераётган 

воқеаларнинг акс садосидек янграйди.  

Дарвоқе, сўзни чироқ қилиб мухлислар кўнгли-

ни ёритган Абдулла Шер, Фахриёр, Зебо Мирзо, 

Муҳиддин Омон, Оллоёр Бегалиев, Ҳумоюн, Си-

рожиддин Рауф, Икром Искандар, Ғайрат Мажид,  

Нодир Жонузоқ, Носиржон Жўраев, Ориф Тўхташ, 

Фароғат Худойқулова сингари шоирларнинг шеър-

ларисиз назмий наҳримиз саёздир.  

Оғриқ жойимиз аксарият ижодкорларнинг ин-

теллектуал имконияти чекланганида. Бир-бирига 

ўхшаган ижодкорлар кўпайиб бораётганининг бош 

сабаби мавзулардаги бир хиллик, журъатсизлик, 

диний-маърифий, тарихий саводнинг саёзлигида 

деб ўйлайман. Шоирларимиз сатр устида ишлаш, 

таҳрир маҳоратини эгаллашни ортиқча юмуш сана-

гани боис “полуфабрикатлар” кўпайиб кетяпти. 

Бултурги шеърлар орасида Ватан, юрт ҳақида 

самимий битиклар камлиги ўйлантиради. Замзама 

қилиб ўқийдиган шеърлар ниҳоятда саноқли. Мавҳум, 

миқёси тор, ясама шеърлар кўп.  

Олим ТОШБОЕВ, 

филология фанлари номзоди

АДАБИЙ ЖАРАЁН

«ШЕЪР ДЕГАН ИЛОҲИЙ ҚАЙҒУ...»
2021 йил шеърияти ҳақида айрим мулоҳазалар

Нафақат Шарқ, балки дунё адабиётида, 

шу жумладан, Ўрта Осиё маданий ҳаётида 

Сaъдий Шерозийнинг “Бўстон” (1257 йили 

ёзилган) ва “Гулистон” (1258 йили ёзилган) 

асарлари жуда машҳур бўлиб келган. Бу 

асарлар дидактик адабиёт намунаси сифа-

тида асрлар мобайнида эски мактаб ларда 

ўқитилган. “Гулистон” асари эски мактабда 

ёдлатилган ва форс тилини ўрганишда ўқув 

қўлланмаси сифатида ҳам хизмат қилган. 

Ўз вақтида Алишер Навоий “Лисон ут-

тайр” достонида мактабда ўқиб юрган кез-

ларида “Гулистон” ва “Бўстон” асарларини 

ҳам ўқиганини қайд этган:

Ёдима мундоқ келур бу можаро

Ким, туфулият чоғи мактаб аро

Ким, чекар атфол марҳуми забун, 

Ҳар тарафдин бир сабақ забтиға ун.

Эмгонурлар чун сабақ озоридин, 

Ё “Каломуллоҳ”нинг такроридин.

Истабон ташхиси хотир устод,

Назм ўқутурким равон бўлсун савод.

Насрдин баъзи ўқур ҳам достон,

Бу “Гулистон” янглиғу ул “Бўстон”.

“Гулистон” асари дунёнинг кўплаб тилла-

рига таржима қилинган. Шарқда араб ва форс 

тилидаги асарларни таржима қилиш, хусусан, 

Ўрта Осиёда эски ўзбек тили – туркийга ўги-

риш анъанаси асрлар мобайнида давом этиб 

келган. Саъдий “Гулистон”и ҳам бир неча 

марта туркий тилларга таржима қилинган. 

Туркияда Усмонлилар даврида усмонли турк-

часига бу асрнинг тўлиқ ва айрим қисмлари 

таржимаси амалга оширилган, уларга турли 

шарҳлар битилган. Уларнинг сони ўндан ортиқ. 

Ўрта Осиё ва Волгабўйи ҳудудларида “Гулис-

тон”нинг туркийга бир неча таржимаси борки, 

улар XIV–XX асрларда амалга оширилган. Бу 

қуйидагилардан иборат: 

1) Сайфи Сaройи “Гулистон”ни 793/1390-

1391 йили “Гулистон бит-туркий” номи ости-

да таржима қилган. Бу таржима асарнинг 

дастлабки туркий тилга таржимаси сифатида 

илм оламида жуда машҳур. Унинг тили қип-

чоқ  туркийсида, деган қараш ҳам мавжуд. 

Мазкур таржима кўплаб нашрларга эга. 

2) Испижобий томонидан 800/1397-

1398 йили  амалга оширилган “Гулистон” 

таржимаси қўлёзмаси Британия музейида 

сақланади. Мутаржим мазкур таржима-

сида кўпроқ асар мазмунини сақлаб қо-

лиш йўлидан борган. Ўрни билан матнни 

қисқартирган. Қўлёзманинг бир қанча 

саҳифаси тушиб қолган. Таржима Амир 

Темурнинг набираси Мироншоҳнинг ўғли 

Султон Муҳаммад мирзога бағишланган. 

3) Муҳаммад Ризо Огаҳий (1809–1874) 

– машҳур ўзбек шоири, тарихнавис ва тар-

жимон томонидан Хива хонлиги ҳукмдори 

Саййид Муҳаммад (1856–1864) даврида 

амалга оширилган таржиманинг дастлабки 

қўлёзмаси 1862 йили кўчирилган. Огаҳий 

Хива хонлигида ҳукмронлик қилган Қўнғи-

ротлар (1804–1920) сулоласи саройига 

яқин бўлиб, бир қанча асарларни форс ти-

лидан эски ўзбек тилига таржима қилган.

5) Муродхўжа Эшон ибн Солиҳхўжа 

“Гулистон”ни ХХ аср бошида Тошкентда 

эски ўзбек тилига таржима қилиб, 1910 

йили тошбосмада “Шавқи Гулистон” номи 

остида чоп этган.

6) 1968 йили “Гулистон”нинг яна бир 

таржимаси амалга оширилди. Ғафур Ғу-

лом ва Шоислом Шомуҳаммедов асардаги 

шеърларни таржима қилишган, Рустам Ко-

милов насрий қисмини ўзбекчалаштирган. 

Таржима жараёнида  асар қисқартирилган, 

айни пайтда, замонга мослаштирилган: ди-

ний-тасаввуфий қисмлар олиб ташланган.

Биз кўриб ўтаётган “Гулистон”нинг янги 

топилган таржимаси матнини ХХ аср бош-

ларигача амалга оширилган юқоридаги 

дастлабки беш таржима матни билан қи-

ёслаб чиқдик. Натижада бирорта таржима 

ҳам бизнинг қўлимиздаги матн билан бир 

хил бўлиб чиқмади. Эски ўзбек тилига тар-

жима қилинган “Гулистон”лар қаторида 

мазкур таржима кўрсатилмаган. 

Мақоламизда кўриб чиқаётганимиз “Гу-

листон” таржимаси матни сарғиш қоғозга 

ёзилган. Қоғоз бичими 205х350 мм. Матн 

ҳажми 145х85 мм. Ҳар бир бетдаги матн 15 

қатордан, қўлёзма эса 128 варақдан иборат. 

Қўлёзма насх ёзувида кўчирилган ва асар-

нинг бошидан охиригача ҳарфлар устига ҳа-

ракатлар қўйилган. “Гулистон” таржимасида 

матн ичида келтирилган шеърлар аввал форс 

тилида, яъни аслият тилида, унинг остида эса 

эски ўзбек тилига таржима қилиб берилган. 

Сарлавҳалар, Қуръондан иқтибос, арабча 

кичик матн ва баъзи парчалар сарлавҳаси 

(шеър, қитъа, ҳикоят) ёки матн атрофидаги 

рамка ва шеърларнинг тугалланиш жойида-

ги белгилар қизил рангда ёзилган. Асарнинг 

асосий матни қора сиёҳда битилган. 

Асарнинг асл форсча матнини мазкур 

таржима билан солиштирганда, баъзи сўзлар 

ва матн бўлакларида тафовутлар мавжудли-

гини кузатиш мумкин. Булар туркийга қилин-

ган таржима матнига бироз ижодий ёндашув 

маҳсули бўлиши мумкин. Таржимада асар-

нинг асл нусхасида мавжуд бўлган муқад-

дима қисми йўқ. Қўл ёзмада асар ўн биринчи 

ҳикоятнинг ўртасидан бошланган, демак, қўл-

ёзманинг дастлабки бир неча саҳифаси биз-

га номаълум сабабларга кўра тушиб қолган. 

Кўриб чиқаётганимиз “Гулистон” таржимаси 

ким томонидан туркийга таржима этилгани 

ёки қачон ва қаерда кўчирилгани ҳақида би-

рор-бир маълумот келтирилмаган. 

Гарчи “Гулистон”нинг биз кўриб чиқа-

ётган таржимаси қачон амалга оширилгани 

маълум бўлмаса-да, унинг тил хусусиятлари-

дан келиб чиққан ҳолда муайян бир даврга 

оид, деб тахмин этиш мумкин. Биз қўлёзма 

матнини туркий тиллар бўйича бир неча му-

тахассисга кўрсатиб, уларнинг фикрлари би-

лан қизиқдик. Дастлаб бу даврни биз XIV аср 

охири – XV аср боши, деб белгилаган эдик. 

Айни муддатни ўзбек тили тарихи мутахас-

сиси, филология фанлари доктори, профес-

сор Қосимжон Содиқов қўл ёзма ва ундаги 

таржима матни тили билан танишиб чиққач 

маълум қилди. Қ.Содиқов хулосаси биз учун 

аҳамиятли. Яна олим мазкур таржима тили-

да ўғуз ва қипчоқ туркийси элементлари ҳам 

мавжудлиги ҳамда шу жиҳатдан айни тар-

жима тили Сайфи Саройининг “Гулистони 

бит-туркий”сига  ҳам, қайсидир даражада, 

яқин туришини билдирди. Қ.Содиқов бил-

дирган оғзаки фикрларнинг айримларини 

келтирамиз: “XIV аср охири – XV аср боши 

даври тилшуносликда “Хоразм ёдгорлик-

лари” номини олган асарлар яратилган 

даврларга тўғри келади. Ўша кезларда Ол-

тин Ўрда адабий-маданий муҳитида кўплаб 

ёзма ёдгорликлар яратилган эди. Мўғуллар 

истилосидан кейинги, Навоийгача яратил-

ган туркий адабиётнинг гуллаган даври ҳам 

ўша кезларга тўғри келади. Уларнинг тилида 

ўғуз ва қипчоқ тилларининг қоришган ўрин-

ларини кузатиш мумкин. Айни шу белгилар-

ни мамлуклар даври ёдгорликларида ҳам 

кўрамиз. Чунки мамлуклар даври туркий 

адабиёти ва маданий муҳити билан Олтин 

Ўрда адабиётининг узвий боғлиқлиги бор. 

Ҳатто Олтин Ўрда давлатидан ўша ерларга 

бориб ўрнашиб қолган, ўша ерда ижод этган 

шоирлар анчагина. Ўша асарларнинг тил ху-

сусиятлари ана шу матн тилига яқин туради”. 

Қосимжон Содиқов фикрларини туркий 

тиллар тарихи бўйича яна бир мутахассис, 

филология фанлари доктори Рихситилла 

Алимуҳамедов ҳам тасдиқлади. Унинг фикри-

ча, биз кўриб ўтаётган “Гулистон” таржима-

сининг қўлёзмадаги матни хат услубига кўра 

XIV–XV асрларда кўчирилган Олтин Ўрда 

муҳитида яратилган қўлёзмаларни эслатади.

Туркияда фаолият олиб бораётгган тур-

кий тиллар бўйича яна бир эксперт, доктор 

Саидбек Болтабоев фикрича, қўлёзма тили 

XIV аср бошларига тўғри келади. Хуллас, 

уч олимнинг қўлёзма тилига оид фикрлари 

Олтин Ўрда даврига тўғри келади.

Маълумки, Ўрта Осиёда кўчирилган қўл-

ёзмаларда насталиқ ёзувидан кўп фойдала-

нилган. Кўриб ўтаётганимиз “Гулистон” матни 

насх ёзувида яна ҳарфларга устидаги ҳаракат 

(диакритик) белгилари қўйиб кўчирилган. Бун-

дай қўлёзмалар Ўрта Осиёда, кам бўлса-да, 

ёзилиб турган. Масалан, Адиб Аҳмад Югна-

кийнинг “Ҳийбат ул-ҳақойиқ” маснавийсининг 

ҳам XVI асрда насхда ва диакритик белгилар 

билан кўчирилган нусхаси мавжуд. 

Хулоса қилиб айтганда, Саъдий Шерозий 

“Гулистон”ининг яна бир таржимаси қўлёзма-

сининг аниқланиши туркийшунослик соҳаси 

учун катта илмий аҳамиятга эга. Айниқса, 

матннинг қандай ўқилишини диакритик бел-

гилар билан кўрсатилганлиги ўрта асрларда-

ги туркий тилнинг қандай ўқилганлиги ҳақида 

тасаввур беради. Бундай матнлар эса жуда 

кам учрайди. Таржиманинг темурийлар дав-

рида амалга оширилгани, албатта, эҳтимол 

бўлиб, матн тилидан келиб чиққан қарашдир. 

Ҳозирда биз бу асар қўлёзмаси факсимиле-

сини жорий ёзувдаги табдили билан қўшиб 

нашр қилиш арафасидамиз.

Афтондил ЭРКИНОВ,

филология фанлари доктори, 

Маданий мерос агентлиги мутахассиси

ТЕМУРИЙЛАР ДАВРИ ДУРДОНАСИ
Саъдий «Гулистон»нининг ўзбек тилидаги янги топилган таржимаси хусусида

Давоми, бошланиши 1-саҳифада

“Гулистон” асари таржимасининг қўлёзмадаги бошланиши ва 

охири.  Матн сўнги (128а):

Яхши асар ўзи ҳақида гапиради. Яхши гап-

ларни, албатта. 

Ўттиз йилдан ошиб қолди-ёв, “Муножот” де-

ган қиссани ўқий бошладим. Ёмон одатим бор: 

бунақа пайтлари қўлимда ручка ё қалам бўлади. 

Сабаби аён – ғашга тегиб, энсани қотирадиган 

жумла учраб қолса, шартта тагига чизиб, саҳи-

фа четига каттакон сўроқ белгиси қўйиш учун. 

Шу билан бирга бунақа машғулотнинг ёқимли 

томониям бор: омадим келиб, “ярқ” этган фикр, образ ёинки теша тегмаган тасвирга дуч 

келсам, ҳам жумла ҳайрат билан белгиланади, ҳам саҳифа четига ўқлоғдай ундов белгиси 

тушади. Яхши-да...

Хуллас, асарни шариллатиб ўқиб кетяпман... Қарасам, ундов белгиси тушмаган, бутун 

бошли жумлалар, абзацлар белгиланмаган саҳифа қолмаяпти. Бу қанақаси? Бу қай кўнгил-

нинг изҳори, қай моҳир қаламкашнинг муножоти бўлди? Ким у, сўзларни бу қадар зарга-

рона териб ташлаган...

У пайтлари ҳали компьютерлар йўқ, ўзимга беҳад ёқиб кетган, ҳавасим келган жумлалар-

ни дафтаримга кетма-кет кўчириб ола бошладим денг.  Биргина иқтибос: “Ёз охирлаб бор-

моқда эди, теварак-атроф сездирмасдан таназзул фаслига тайёргарлик кўрар, ялпизнинг 

сарғая бошлаган банди, сувнинг эндиликда тўқ зангор тусга кириши, жийда баргларининг 

бирма-бир тўкилиши ва ниҳоят, ҳаддан ташқари тиниқ, зангори осмондан кузнинг сокин на-

фаси уфуриб турарди. Болакай бир зумга чумолидан нигоҳини узиб, ялпизнинг ҳам жуда 

қарилигини кўрди, шўрликнинг танаси йўғонлашиб-семириб, кўпдан-кўп бачки шохчалар 

чиқариб юборган ва иси ҳам аввалги сингари нозик-нафис эмас, қуюқ ҳамда ачқимтирроқ 

эди. Ҳатто салом-алик ўтининг уруғи-да ўсимликнинг қариганини, шунинг учун ҳам уруғини 

ерга сочиб юборганини таъкидлаб турарди. Чумоли тинмай чиранаверди ва пировардида, 

туйқусдан сип-силлиқ орқаси ёрилди, ёриқларидан оқиш-сарғиш суюқлик отилиб чиқа бош-

лади, ҳавони чумоли заҳрининг ўткир иси тутиб кетди. Шунда ҳам уруғни тортиб олмоққа 

тиришар эди...” 

Жонли манзарани бор бўйи билан шундоққина кўз олдингизга олиб келиб қўядиган бунчалар 

тиниқ тасвир табиат куйчилари бўлмиш К.Паустовский, В.Астафьев ёки ўзимизнинг Шукур Хол-

мирзаевга эмас, Исажон Султон исмли муаллифга тегишли эди.

Ҳавасим келди. “Эҳ, менам шундай ёза олсайдим”, дедим.

Одам ўзини ҳаяжонлантирган асарни ўзидан ҳам қизғаниб ўқийди чоғи... Ишқилиб, қис-

сани уч-тўрт марта хатм қилиб чиққач, орқаворатдан муаллифни суриштирдим. “Шарқ юл-

дузи”да ишлайдиган озғингина йигитча экан. Аммо танишишга шошилмадим, яна кейинги 

ёзгани бўш чиқиб қолса, шунча тоат-ибодатим бир пул бўлмасин, деб чўчидим. Ҳартугул, 

ундай бўлмади. Илло шундан сўнг мен қидириб топиб ўқийдиган битиклар муаллифнинг 

қалами алламбало чархланганини бот-бот исботлаб турарди. 

Ниҳоят, тўқсонинчи йилларнинг ўрталарида Исажон “Ёшлик” журналига бир туркум 

машқларини кўтариб келди. “TODD” ва яна икки-уч ҳикоя. Бир асар мавзусига боғлиқ ра-

вишда беихтиёр боқий дарбадар хусусида гаплашиб қолдик. Ўзимча бу мавзудан тузуккина 

хабардорман деб ўйлардим, шу боисми,  гурунгни Ильф билан Петровнинг “умрзоқ чол” 

ҳақида нималар ёзганидан бошладим. Шунда Исажон Оврупо адибларию, файласуфлари-

дан олиб кетди-ку... Муаллиф бу мавзуни кўп ва хўб билишига, роса маълумотлар тўплага-

нига тан бердим, балки шу сабаблидир, сўнгроқ “Боқий дарбадар” романи эълон қилингач, 

Исажон ўшанда бежиз Агасфер ҳақида тўлқинланиб маъруза ўқимаганини тушундим.

Исажон сермаҳсул ёзувчи. Бизнинг ҳайратимизга ҳайрат қўшган кўйи бирин-кетин 

унинг “Менинг гулим”, “Айвон”, “Ойдинбулоқ”, “Қўриқчи”, “София”, “Тошкелинчак”, “Мен, 

Онам ва Ўрта Ер денгизи”, “Сувдаги коса”, “Ота қасидаси” каби кўплаб ҳикоялари, “Ҳаз-

рати Хизр изидан”, “Робия Балхий қиссаси”, “Бир бинонинг юз йиллик тарихи” сингари 

ўнлаб қиссалари, “Озод”, “Генетик”, “Алишер Навоий” романлари эълон қилинди. “Қисмат” 

ҳикоя си АҚШнинг Чикаго шаҳрида чоп этиладиган “Лексикон” журналининг халқаро танло-

вида ғолиб бўлди. Яқиндагина эса машҳур актриса Маъсума Қориеванинг фожиали ҳаётига 

бағиш ланган “Маъсума” романини тугатди...

Яна бир гап. Ёзувчи ўзи туғилиб ўсган макондан сира айро тушолмайди. Исажон Сул-

тонни ўқиган пайтимда унинг кўплаб асарларига туртки, хамиртуруш вазифасини ўтаган 

Авазбой қишлоғи қанақа қишлоқ экан, Ойдинбулоғи қанақа булоқ экан, у жойнинг одамлари 

қанақа экан, деб ўйлаб қолардим. Янги асрнинг бошларида раҳматли Йўлдош Сулаймон би-

лан “Қайдасан, Риштон” дея йўлга тушдигу, Авазбойга бордик. Шунда имкон даражасида 

қишлоқни, одамларни кузатдим, ўзимча қандайдир хулосаларга келдим. Ҳа, мана қаерда 

экан Исажоннинг битмас илҳом булоғи...

Бугун Исажон 55 ёшга кириб турибди. Одамнинг ишонгиси келмайди, бироқ нима ҳам 

қила олардик – тақвим шундан шоҳидлик бериб турибди.

Икки “5” муборак бўлсин, дўстим! Бундан кейин ҳам ёзганларингиз фақат “аъло”га 

баҳоланаверсин. 

Яна бир гап. Устоз Эркин Аъзамнинг таъбири ила айтсак, сиз ҳам ҳали “ёш бала”сиз. 

Инчунин, айни ишлайдиган, ишлаганда ҳам аъло ишлайдиган пайтингиз. Шу машаққатли 

ва айни пайтда шарафли йўлда сизга мудом омад, зафар ёр бўлсин.  Ҳамиша ўқувчи эъти-

бори, эътирофи ва иззат-ҳурматида бўлиш саодати сизни асло тарк этмасин. 

Абдуқаюм ЙЎЛДОШЕВ,

ёзувчи

ҚУТЛОВ

ИҚТИДОР

Илмий адабиётларда кўпинча шоир 

билан шеърнинг лирик қаҳрамони бошқа-

бош қа шахслар, деган қараш юради. Ле-

кин мен кўпгина ҳолларда лирик асарнинг 

қаҳрамони шоирнинг ўзи бўлади, деб ўй-

лайман. Шоир лирик битикларида ўзининг 

изтиробу шодликлари, қувончу қайғулари, 

бахтиёрлигу бахтсизлигини акс эттиради. 

Бу туйғулар – айнан ўзиники экани сабаб 

табиий ва табиий бўлгани боис ўзгалар 

учун ҳам татимли. Ижодкор ўз шахсиятига 

доир сезимларни тасвирлагани туфайли 

улар ўзга шахсиятларга ҳам юқади. Шу са-

баб ҳар бир ўқирман ўзгаларнинг битикла-

рида акс этган туйғу ва кечинмалардан 

ўзининг руҳий-маънавий даражасига кўра 

таъсирланади.

Ўткир Раҳматнинг “Кўзим ўнгида-

дир, кўзим ўнгида” шеъри табиий туй-

ғуларнинг ғайритабиий ифодаларда 

берилгани билан ўзгалар руҳиятини 

ҳам мувозанатдан чиқара оладиган би-

тиклардандир:

Тоғларда булутни қўлтиққа тиққан,

Орзу-ниятларин авайлаб, йиққан,

Ҳой, сен болалигим,

шўх-шаддодлигим.

Денгиздай гувиллаб, шовиллаб турган,

Дўстлар даврасида ловиллаб турган,

Ҳой, сен йигитлигим,

ўт-оловлигим.

Соғинчнинг поэтик манзараси чизилган 

бу сатрларда ёшлик дамларини хаёлидан 

кечираётган шахснинг туйғулари динами-

каси акс этган. Шеърий сатрлардан булут-

ни қўлтиққа тиққан боланинг, денгиздай 

гувиллаб, оловдай ловиллаб турган йигит-

нинг гурсиллаб ураётган соғлом юрак зарби 

эшитилиб туради.

Чин шоирнинг асаб толалари – яланғоч 

ва сезгир. Унга атрофидаги жуда кўп нар-

са-ҳодисалар таъсир қилиб, изини қолдира-

ди. Ижодкор дунёдан ташқарида бўлмагани 

сингари дунё ҳам шоирдан сиртда эмас. Шу 

сабаб ижодкор учун бегона ғам, алоқасиз 

дард, кўнглини кўтармайдиган қувонч йўқ. 

Унинг туйғулари ўз измида эмас, балки 

атроф-оламнинг етовида. Ўзидан ташқари 

билан бунчалар боғлиқлик ижодкорнинг 

кўзини ўткир, туйғуларини сезувчан қилади. 

Кўпинча шоир нимадан бунчалар таъсир-

ланганини, безовта бўлганини ўзи билмай 

қолиши ҳам мумкин. Лекин жунбушга кел-

ган билгисиз туйғулар унинг қўлига қалам 

тутқазади. Ўткир Раҳматнинг “Туйғу оқар” 

асарида шеър туғилишидай ноёб ҳолат эсда 

қоладиган йўсинда тасвирланади: 

Сўз сеҳрими...

Дил оловланди,

Ажиб ҳислар ўрмалар танда.

Нимагадир бу дунё энди,

Товланади хилма-хил рангда.

Шоир бисотида драматик таранглик 

ёрқин акс этган шеърлар кўп. Чунончи, “Бир 

сўз” шеърида кайфият ва туйғулар драма-

тизми қуюқ акс этгани кўзга ташланади:

Сўзлар — гул,

Сўзлар — мушт, 

Тушар зарбалар,

Қалб боғин майсасин этар гоҳ пайхон.

Умримнинг варағин йиртиб бурдалаб,

Жонимни қақшатиб йиғлатарлар қон.

Гулга айланиши мумкин бўлгани 

ҳолда муштга айланиб, зарбалар тушир-

ган сўзнинг қалб боғини вайрон этиши, 

умр варағини йиртиб, бурдалаб ошиқ 

жонини қақшатиб қон йиғлатиши бутун 

фожиавий қудрати билан таъсирли акс 

эттирилган. Шеърда шоирнинг вайрон 

бўлган кўнглини бутлаш учун чегачи сўз 

излагани, қаҳр билан айтилган бир сўз 

фарёдни портлатганидай, меҳр билан 

айтилган бошқа бир сўз кўнгилни бутла-

ши мумкинлиги самимий акс эттирилган. 

Одамнинг жисмини куч билан бўйсун-

дириш мумкиндир, лекин кўнгилга фақат 

табиийлик ва самимийлик билангина эгал-

лаш мумкин. Чин сезимлар чин тасвирлар-

га эврилгандагина шоирнинг шеърдаги туй-

ғулари ўқирман ҳиссиётига таъсир қилади. 

Шоирнинг “Онаизор, онажонгинам” шеъри 

самимияти билан кўнгилларни эгаллайди-

ган битиклардан.

Тонгни кутиб юзин ювган сиз,

Тандир-ўчоқ сиздан олган ўт.

Пешонаси шафақнинг қирмиз,

Шомда чарчоқ бўлади унут.

Муаллиф онасига хос хусусиятларни 

табиат манзаралари ва атрофдаги нар-

са-ҳодисаларга кўчириш орқали яққол 

кўрсатиб беради. Онанинг тонг юзини юв-

гани, тандир-ўчоқ сингари рўзғорий олов 

манбалари унинг меҳридан ўт олгани, ша-

фақ ҳам ўз қизиллигини онадан юқтирга-

ни тасвири жозибаси билан кишини ўзига 

ром этади.

Ҳар қандай драматизмдан холи ва 

жуда хотиржам бошланган шеърнинг 

давомида шоир кўнглидаги трагизм акс 

эттирилади. Онасидан айрилган шоир 

атрофдаги барча нарсада унинг изларини 

кўради. Шому Ироқдан келган булут она-

ни эслаб тарновга эгилиб кўз ёш тўкади, 

гул-чечаклар шамол орқали ўз ифорини 

она томон йўллайди. Сўнгги бандда ўзи-

га юпанч излаган шоир: “Совимаган ҳали 

ҳам тандир, Қўрни қучган ўчоқ тафти бор... 

Фалак авра, кўнглимни кўндир, Онам абад 

ёнимда бедор...” тарзида фалакка муро-

жаат қилиб, онанинг мангу ёнида эканига 

қалбини кўндиришни ўтинади. Бу ўтинчда 

риторика йўқ, у – чин туйғунинг самимий 

ифодаси. Бу мисраларда онанинг эзгу ту-

тумлари йўқолиб кетмай, давом этишига 

ишонч бор.

Шоирнинг “Онажоним кўрган қумри-

лар” шеърида онасига дахлдор бор 

барча нарса кўзига табаррук бўлиб кўри-

наётган фарзанднинг руҳий ҳолати акс 

этади. Томнинг бўғотида бир-бирини 

эркалаб кукулашаётган қумрилар, оғзи 

очиқ тандир, сувоғи кўчган лойўчоқ, она 

йўқлигидан хўмрайиб ҳовлидан далага 

кўчган ўт-ўлан, сўриларга миниб олиб 

терак сари бўй чўзиб бораётган ток, 

милдираб оқиб ётган покиза булоқ, эп-

киндан тебраниб ифор таратаётган рай-

ҳон сингари дунёдаги энг муқаддас зот 

бўлмиш онага қай даражададир тегишли 

бўлгани боис шоирнинг кўзига оловдай 

кўринади:

Онажоним кўрган қумрилар,

Тонгдан яна бўғот бошида.

Бир-бирини эркалаб куйлар,

Ўтаётган кунлар қошида.

Шеърда тилга олинган барча тафсил 

(детал)лар онага саловот айтгандай. Ўт-

“Гулистон” асари таржимасининг қўлёзмадаги бошланиши ва 

охири.  Матн бошланиши (1а):

кир Раҳмат кўзни қувнатиб, руҳиятни яй-

ратгувчи бу тафсилларни назокат билан 

қўллар экан, шеър якунида асл кўнгил 

ҳолатини: “Дилга титроқ тушади секин, 

Ўйга ботар ёниб, ўртаниб” йўсинида икки-

гина қатор хўрсиниқли сатрларда ифода 

этади. Шоир деярли барча битикларидаги 

каби бу шеърида ҳам хулоса чиқармайди, 

назмий қиссадан чиқарилган ҳисса бўла-

диган сатрлар битмайди. У ўқирманни 

руҳий ҳолатнинг чин манзараси билан 

ёлғиз қолдиради. Балки ана шу якун-

сизлик унинг шеърларига поэтик жозиба 

бахш этар. Чунки бу нисбий якунсизлик 

ўқирманни ўз мустақил якуни сари чорла-

гандай бўлади.

Шоирнинг “Қадамингда гуллар очил-

гай” шеърида ёрнинг аёвсизлиги сабаб кўн-

гил торларидан таралган фарёду зордан 

озор чеккан ошиқ ўз абгор ҳолатини: “Қулоқ 

солмай кўнгилга зинҳор, Типирчилар ҳало-

ватсиз жон”,- дея ифодалайди. Битикнинг 

кейинги бандларида ошиқ суюклисининг 

салгина марҳамати билан афтодаликдан 

тошқин ва шодумон руҳий ҳолатга ўтиши 

мумкинлигини ғоят таъсирли йўсинда тас-

вирлайди: 

Ҳисларингга айланса кўз ёш,

Лабларингдан манзилга етса.

Томирларда айланса талош,

Бор вужудга инсаю кетса.

Шоир севги туйғуларига айланган 

кўзёш суюклининг лаблари орқали асл ман-

зили бўлмиш юракка қон бўлиб етиб борса, 

томирларида жўшиб бор вужудига сингиб 

кетса ва тинмай оқаверса, ошиқ руҳияти 

ҳар қандай қафасни синдиришга қодир 

қуд ратга айланиши мумкинлигини жуда 

некбинлик билан ифода қилади.

Диққат қилинса, китобда одатдаги замо-

набоп “долзарб” шеърлар йўқлиги маълум 

бўлади. Ундаги барча шеърлар руҳий ҳола-

ту инсоний кайфиятларнинг акс-садолари 

экани кўринади. Айни шу жиҳат китобни 

ўқишли қилади. Чунки кўнгилдан чиққан би-

тикларгина кўнгилга таъсир кўрсата олади.

Кўринадики, шоирга шеър – ҳамишалик 

йўлдош. У: “Фасллар айланар, тугамайди 

шеър” сатрларини битганида, шу сатрлар-

ни китобнинг номига ҳам чиқарганида асло 

маҳобат қилмаган, балки илҳомий имкони-

ятини поэтик йўсинда ифодалаган. Биз ҳам 

шоирга поэтик илҳоми ҳеч қачон тугаб қол-

маслигини тилаймиз.

Қозоқбой ЙЎЛДОШ,

педагогика фанлари доктори, 

профессор

СОҒИНЧНИНГ ПОЭТИК МАНЗАРАЛАРИ

Ўткир Раҳмат — битикларида кўпинча нозик ва ичкин туйғуларни 

акс эттиришга уринадиган шоир. Унинг “Фасллар айланар, тугамайди 

шеър” китобидан ҳам асосан ана шундай шеърлар ўрин олган. Бу би-

тикларнинг аксариятида қандайдир тоза, беғубор, нафс ва манфаат 

ғуборлари билан кирланмаган дардларнинг соғинчи, шуни орзулагани-

дан севиниш, унга етолмаганликдан изтироб туйғулари тасвирланади. 

Хаёли чегара билмайдиган, ҳаёт ҳодисаларининг ҳар бирига ҳайрат 

кўзи билан қараб, улардан чексиз гўзаллик топадиган навқирон се-

зимлар акс этади уларда. 

Қўйлиқ ёнидаги Хонободда яшовчи Рих-
сивой  Назаров деган бир адабиётга ихлоси 
баланд акахоним бор. Қачон кўришиб қол-
сак, суҳбатимиз мавзуси  ўз-ўзидан “Ўткан 
кунлар”га буриларди. Олмазор тумани ички 
ишлар бўлимида ишлаб нафақага чиққан бўл-
са ҳам, китобларни шундай таҳлил қилардики, 
қойил қолганман. Қачон Рихсивой ака билан 
суҳбатлашсам, Асомиддин қори тоғамизнинг 
сўзлари хаёлимга келаверади. “Ўткан кунлар”-
ни яна қўлимга олиб, ўқийман, хаёлга чўмаман.  
Ўйлай-ўйлай ундан янгидан-янги маънолар то-
пишга ҳаракат қиламан. Қисқаси, Рихсивой ака 
билан кечган суҳбатлар ва у кишининг “Ўткан 
кунлар” ҳақидаги мулоҳазалари ушбу мақола-
ни ёзишга ундади. 

Демак, “Ўткан кунлар”ни  ўқишда да-
вом этамиз: “Раҳмат Отабекни меҳмонга 
таклиф этиб: – ...шуни ҳам сиздан сўрайин: 
ўлтиришка бегона кишилар ҳам айтилса 
мумкинми, озор чекмайсизми? – дейди”. 
Бу савол ўзбек халқини меҳмон кутиш бо-
расидаги одобининг гўзал намунаси. Илк 
меҳмондорчилик Зиё шоҳичиникида бўла-
ди. Отабек меҳмон уйида ота қадрдонлари-
дан  Мирзакарим  қутидор ва андижонлик 
савдогар Акрам ҳожи билан танишади. 
Энди “қутидор” атамасига эътибор қарат-
сак. Қарши давлат университети профес-
сори Тўра Нафасовнинг маълумотига кўра,  
ХIХ асрда Қўқон хонлиги даврида  халқдан, 
бозордан ва бошқа тадбирлардан йиғиб 
олинадиган солиқ пулларни қутисида 
сақлаб,  сўнг хон хазинасига топширади-
ган сарой амалдорини  қутидор, деб атаган  
эканлар. Бу лавозимда, албатта, Худодан 
қўрққан, ҳалол шахс ишлаган бўлса керак. 
Балки асардаги Мирзакарим қутидор тари-
хий шахс ёки номи ўзгартирилиб, шу лаво-
зимда ишлаган бирор киши  бўлиши ҳам  
мумкин. Унинг ҳақиқатда сарой амалдори 
бўлганини асар қаҳрамони Ҳасаналининг: 
“Амакингиз сиз(Отабек)ни саройларга ҳам 
олиб тушар эдилар”, деган сўзидан ҳам би-
либ олсак бўлади. 

Отабек “Тошканд  Бекларбеги мадраса-
сининг пешқадам муллабачаларидан эди...”. 
Тарихда Тошкент музофотининг донгдор ма-
драсаларидан бири  Бекларбеги мадрасаси 
жойлашган экан. Отамиз Ҳабибулло Қоди-
рийнинг айтишича, 1924 йили совет  ҳукумати 
раҳбарларидан бири  М.И.Калинин Москвадан 
Туркистонга ташриф буюриб, ўша ерда ўзбек 
халқига “оташин” нутқ  сўзлайди.  Шундай 
“шахс”нинг қадамжосини муқаддаслашти-
риш мақсадида асрлар бўйи илм маскани 
бўлиб, миллатимизга Отабекдек йигитларни 
етиштириб берган Бегларбеги мадрасаси бу-
зиб ташланиб, ўрнида Калинин ҳайкали қад 
кўтарган экан.  

Китобда қутидор меҳмон кутиш борасида 
хотинига бир неча фармойишлар беради ва: “ – 
...варақи пишириб қўйингиз”, дейди. Ўқувчида: 
“Нега айнан варақи?”, деган савол туғилиши 
табиий. Қўқонга борганимда, у ерда шу ҳақда 
гап бўлди. Айтишларича, илгари Марғилонда 
ҳурматли меҳмонга, албатта, варақи пишириб 
дастурхонга тортилар экан. Ҳозир уни “қўқон 
сомса”, дейишар экан. Бундан  шуни англаш 
мумкинки, бобомиз бир жой ҳақида ёзганда 
ўша ернинг урф-одатларини ҳам жуда синчи-
ковлик билан ўрганган. Буни у кишининг: “Мен 
материални ўрганиш маҳалида энг майда нар-
салар(деталлар)га ҳам аҳамият бераман”, де-
ган таъкидларидан ҳам англаш мумкин.

Меҳмондорчиликда Офтоб ойим чўриси 
Тўйбекадан меҳмон  кимлигини сўрайди. У эса 
Отабекнинг  таърифини келтириб:

“ – Нах бизга куяв бўладирған йигит экан”, 
дейди. Шунда Офтоб ойим:

“ – Ана, Кумуш, эшитдингми опангнинг сў-
зини...”, дейди. Яна бир ўринда: 

“– Ташқаридан хабар олингиз-чи, опа”, 
дейди.  Кумуш ҳам Тўйбекага “опа”, деб муро-

жаат этади. Бизнингча, ўз чўрисига қилинган 
бундай муомала бу оиланинг нақадар гўзал 
одоб эгалари эканига далолат қилади. 

 Асарда Ҳасанали ота Зиё шоҳичи би-
лан Мирзакарим қутидорникига совчиликка 
боради. Шу ерда бир савол  туғилади: “Нега 
совчиликка аёллар бормайди? Зиё ака билан 
Раҳматнинг аёли ҳам бориши мумкин эди-ку. 
Гап шундаки, шариатда эркаклар совчиликка 

боришлари керак экан. Қутидор уларга шун-
дай жавоб қилади: 

“ – Отабек каби бир йигитни ўғил қилиш 
шарафига ноил бўла олсам ўзимни энг бахт-
ли оталардан санар эдим... аммо бу тўғридаги 
ҳамма ихтиёр ўз қўлимда бўлмай, орада кўк-
рак сути бериб ўсдирган хотин ҳам бор...”.

Қутидорнинг бу гаплари Пайғамбаримиз 
алайҳиссаломнинг турмушда отанинг бир 
ўринда, у ҳам бўлса, фақат қизни турмушга 
бераётганда она билан маслаҳатлашишга изн 
бергани ҳақидаги ҳадисига ишорадир.      

“Кумушдан ваколат олиш ҳам жуда қийин 
бўлди. Домланинг: “Сизким Кумушбиби Мир-
закарим қизи нафсингизни тошкандлик мусул-
мон Отабек Юсуфбек ҳожи ўғлиға бағишламоқ 
ваколатини амакингиз  Муҳаммадраҳим  Йўл-
дош ўғлига топширдингизми?”, деган сўроғи 
олти ё етти қайтарилғандан кейин, шунда ҳам 
янгалар қистоғи остида аранг унинг ризолиғи 
олинди”. Демак, авваллари қизларга шу хо-
надонга яқинроқ бир эр киши танланиб, яъни 
вакил ота воситасида унинг розилиги олинган. 
Сўнг ўша вакил ота билан куёв ўртасида никоҳ 
ўқилган. Ҳозирги, куёв-келинларга ўхшаб ён-
ма-ён ўтқизиб никоҳ ўқилмаган...

Романни ўқишни давом этамиз: “...Охири 
у(Ҳомид)нинг юзида истеҳзолик бир илжайиш 
кўрилди-да, бир нарсага қарор қилгандек бир 
ҳаракат ясади ва ўрнидан сакраб туриб қо-
зиқдағи кирлаб кетган салласини қўлиға олди 
ва ҳавлига чиқди. Ташқарида беш дўконлаб 
иш тўқиб турған халфа шогирдларига баъзи 
таълимотларни бергач, бир улуғ дарбоза орқа-
лик кўчага юрди...”. Бу ерда Отабек билан Ку-
мушнинг тўйларидан кейин Ҳомиднинг ҳара-
катлари тўғрисида сўз бормоқда. Биз бундаги: 
“кирлаб кетган салла”, “беш дўконлаб”, “улуғ 
дарбоза” каби таъкидларга эътиборни қарат-
моқчимиз. Бу кир салла тагидаги каллага не-
не “кир” фикрлар келмаган? Қанча инсонлар 
ёстиғи қуримаган? Содиқ билан Ҳомиднинг  
суҳбатини эслайлик:

“ – Иним Содиқбой, сизга ҳам яна катта 
бир хизмат бор, башарти...

– Одам ўлдиришми?
– Башарти одам ўлдириш бўлса-чи?..”.
Китобдаги “беш дўконлаб” ибораси эса 

Ҳомиднинг бешта дўкон эгаси эканинини ва 
қўл остида бир қанча тўқувчилар ишлаётгани-
ни билдиради. Асарда Ҳомидга шундай таъ-
риф берилади: “...Бу йигит яхшиғина давлат-
манд бўлса ҳам, лекин шуҳрати нима учундир 
бойлиғи билан бўлмай, “Ҳомид хотинбоз” деб 
шуҳратланган...”.

“...Ҳасаналини болалиқ вақтида Эрондан 
киши ўғирлаб келгучи бир туркман қўлидан 
Отабекнинг бобоси (Мусабек) ўн беш тилло 
баробарига сотиб олған эди”, дейилади. Бун-
дан Мусабекнинг ҳимматли инсон эканини би-
либ оламиз. Аксинча, пасткаш Ҳомид Отабек 
билан қутидорнинг “хун баҳолари”ни йигирма 
олтин билан (ҳар бошга ўн тилладан) белгилаб 
қўрбошига пора беради... 

Отабекнинг Марғилондан уйланишини 
Юсуфбек ҳожи тўғри қабул қилади, аммо 
эрига “ўткирлиги” билан машҳур бўлган Ўзбек 
ойим чидай олмайди. Бу хабарни эшитгач:

”Энди менга бундоғ ўғул керак эмас... Оқ 
сутимни оққа, кўк сутимни кўкка соғдим...”, 
дейди.

Бу ҳолатни бугунги кунга бир қиёслаб 
кўрайлик. Яъни ўғлимиз ё қизимиз биздан 
берухсат оила қурсин. Бизнингча, ҳозирги 
ота-оналар: “Сени оқ қилдим”, деса керак. Ле-
кин Ўзбек ойим ундай демайди. Аламзада она: 
“Оқ сутимни оққа, кўк сутимни кўкка соғдим“, 
дейди. Бизнингча, бечора она: “Сутимни кўкка, 
яъни осмонга сочдим”, демоқчи бўлган. 

Бир бобда Ўзбек ойим марғилонлик кели-
нини: “Анди... ўзи хитойми...”, деб камситади. 
Нега Ўзбек ойим  бундай дейди? 

Тарихий маълумотларга кўра, Қўқон хони 
Муҳаммадалихон мелоднинг 1862 йили 
Қашқар юртини босиб олиб, етмиш минг уйғур 
миллатига мансуб мусулмонларни Андижонга 
кўчириб олиб келган экан. Ўзбек ойимнинг  ке-
линига қўллаган бу таърифида балки шу тари-
хий воқеликка  ишора бордир? Кейин туркий 
халқларда “анди” дея камситилган бир уруғ 
бўлиб, уларга маҳаллий халқ паст назар билан 
қараган экан. 

Отабек “ота-она орзуси”га ён бериб, Ку-
мушдан изн олгани Марғилонга йўл олади. 
У ерда Мирзакарим қутидор қистови билан 
уйланишга яна бир марта рози бўлади. Лекин 
Кумушбиби учун “ҳақорат”, деб саналган  бу 
хабарни унга  билдиришни ўзига эп кўрмайди. 
Оқила Кумуш эса: “Мен рози, мен кўндим“, де-
йди. Ўқувчида Кумуш Отабекнинг яна уйлани-
шига нега кўнди, розилик берди, деган савол 
туғилиши мумкин. Шу ўринда бир воқеани 
эслаш айни мавридидир. 

Дурадгор устозимиз Абдуғофур ака шун-
дай ҳикоя қилганди: “Бир илмий йиғинда Тоҳир 
Малик Муҳамад Юсуф Муҳаммад Содиқ ҳаз-
ратларига шундай савол берган эди: “Тақсир, 
иккинчи марта уйланаётган йигит биринчи 
хотинидан розилик сўраши керакми?”. “Шарт 
эмас”, деб жавоб берганди у киши. “У ҳолда 
нега, Отабек Кумушдан розилик олгани Марғи-
лонга боради”, деди Тоҳир ака ҳайрон бўлиб. 

Шунда ҳазрат кулиб: “Биринчидан, бизга Ота-
бек шариат ҳисобланмайди. Кейин  қиз никоҳ 
ўқилаётганида йигитга: “Устимга хотин олмай-
сиз”,  деб шарт қўйган бўлса, розилик олинади. 
Лекин муслима аёл  ҳеч қачон  куёвга бундай 
шарт қўёлмайди”, деб жавоб берган эди...  

“Ўтган кунлар”да тасвирланган Кумуш эса 
муслима аёл бўлиб, Қуръонни хатм қилган. 
Буни биз Кумушнинг онасига ёзган хатидаги: 
”...Бу кун бешинчи кундан бери раҳматлик 
бувим арвоҳига атаб Қуръон бошладим, хатм 
қилиб бағишлайман”, деган тасвирлардан ан-
глашимиз мумкин. Кейин  хатдаги Кумуш қўл-
лаган: “Баъда” сўзини диний уламоларимиз 
фақат исломий илм эгаларигина қўллашлари 
мумкин деб таъкидлашган. 

Асарда яна шундай жумлалар бор: “...Ул бу 
мактубни (Ҳомид ёзган сохта талоқ хат – Ш.Қ.) 
сўнги томчи кучи билан ўқуб тамом қилди-да, 
жонсўз (азоб берувчи) бир товуш ила “Уятсиз!” 
деб қичқирди ва ерга йиқилиб ўзидан кетди...”. 

Илгари ўзгадан эшитилган, айниқса, эр ки-
шига қарши қўлланган “уятсиз” сўзи, “ғурури” 
ва “орияти” йўқ, деган маъноларни билдирган. 
Ҳозир турк миллатида эса “уятсиз” сўзи ўр-
нига “шарафсиз” деган сўз қўлланади. Инсон 

шарафини унинг  ғурури бел-
гилайди. Афсуски, бугунга 
келиб “уят” сўзи тобора ис-
теъмолдан чиқиб кетмоқда. 
Ҳозир баъзиларга “уятсиз” 
десангиз, парво ҳам қил-
майди, демак, бу қандай сўз 
эканини англамайдиганлар 
топилади. Кумуш эса ҳозирги 
баъзи ёшларга ўхшаб эрини 
қарғамади, сочини юлмади, 
ақлини йўқотиб ўз жонига 
қасд қилишга уринмади... 
Фақатгина “уятсиз” деди-ю 
ҳушидан кетди. Ҳа, ёзувчи ёз-
ган (орзу қилган) Кумушгина 
шундай дейиши мумкин эди. 
Энди бу ҳолатни ҳозирги ку-
нимизга бир қиёслаб кўрай-
лик. Айниқса, қўйди-чиқди 
маҳалида эр-хотиннинг оғиз-
ларидан чиқаётган гапларни 

айтиб ҳам, ёзиб ҳам бўлмайди...
Бир куни ота қадрдонлардан бири Абдушу-

кур отлиғ акахонимиз қўнғироқ қилиб: “Шер-
кон, ҳозир бир отахон сиз билан гаплашади. У 
кишининг сиздан сўрайдиган саволлари бор 
экан”, деб қолди. Қўлдан келганича, марҳа-
мат, дедим. Отахон эса салом-аликдан кейин: 
“Отабек Мирзакарим қутидорнинг уйидан ҳай-
далгач, уста Алим билан танишади. Уста Алим 
бошидан ўтган воқеаларни айтиб, ҳикоясини 
хотини Саодатнинг ўлими билан якунлайди. 
Шунда Отабек: “...Саодат... балки эрининг бир 
гуноҳи сабабидан ёш умрини хазон қилган...”, 
яъни ўлган, деб ичида ўйлайди. Кейин Кумуш-
нинг кўзи ёрийди. Отабек эртасига уни олдига 
киради-да: “Қийналибсиз, деб эшитдим”, дей-
ди. Кумуш эса: “Сизнинг гуноҳингизга...”, деб 
жавоб беради. Мен бир нарсага ҳайронман: 
икки ёш никоҳ ўқитиб турмуш қургач, сўнг 
фарзандлик бўлса, қандай гуноҳи бор? Шу 
саволларимга жавоб топишда ёрдам беринг”, 
деди отахон.  Мен узоқ изланиб бу саволлар-
га жавоб топа олмай кўпчиликка мурожаат 
этдим. Ахийри, умидли олимларимиздан бир 
Баҳриддин Умрзоқов билан танишганимда 
унга ҳалиги саволларни бердим. Баҳриддин 
ака: “Менга бирор ҳафта муҳлат беринг”, деди. 
Орадан бироз ўтгач, у киши билан учрашдик. 
У: “Мен бир қанча китобларни кўриб чиқдим. 
Охири саволга жавоб  топгандай бўлдим. Қози 
Байзовийнинг  ёзишича, агар дастлабки никоҳ 
кечасида келин-куёв бетаҳорат бўлса... келин 
туғаётганда қийналар экан. Кейин куёвнинг би-
рор гуноҳи учун ҳам келин қийналиши мумкин 
экан”, деди. Мен: “Отабекда қандай гуноҳ бў-
лиши мумкин”, дедим ўсмоқчилаб. Баҳриддин 
ака кулиб: “Отабек Кумушни илк бор кўрган 
куни аср намозини қазо қилди. Ичкилик ичиш-
га берилди. Марғилонда учта одамни  сўйиб 
ўлдирди. Демак, банда бу дунёда гуноҳдан 
холи эмас. Отабек ҳам Худонинг бир бандаси”, 
деб суҳбатга якун ясади. Мен эса уста Алим-
нинг қандай гуноҳи бор экан, деб китобни 
варақлашга тушдим. Уни қайта-қайта ўқигач, 
ўзимча топгандек ҳам бўлдим. Менингча, уста 

Алимнинг гуноҳи маҳрамсиз хонадонга бема-
лол кириб-чиқиб юришида бўлса керак...

Китобдаги Юсуфбек ҳожи образи ҳақида 
алоҳида тўхталиш лозимдир. Чунки у асардаги 
шарқ отасининг ажойиб тимсолидир. Китобда 
тасвирланган Юсуфбек ҳожи Бухоро мадрас-
асида таълим олган бўлса керак. Чунки унинг 
эгнидаги Бухоронинг олабайроқ чопони шунга 
далолат қилади. Асарда у доим “Далойир”ни 
ўқийди. Уламоларнинг айтишларича, бу китоб 
Қуръондан кейинги ўқиладиган китоб бўлиб, 
ўқувчининг илмий даражаси юқорилигига 
далолат қилади. Юсуфбек ҳожи келинларига 
“...ойим...”, деб мурожаат қилади. Бу дега-
ни “ойи”, яъни она эмас, балки “Ой” – тунни 
ёритувчи моҳитоб деган маънони ҳам беради. 
Кейин иккита кундош бир-бири билан уриш-
ганда, уларни ўз ҳузурига чорлаб, насиҳат 
қилиб, яраштириб, бир-бирларига салом бер-
дириши алоҳида эътиборга молик.

Энди эътиборимизни китобдаги “Қип-
чоққа қирғин” бўлимидаги отанинг бола-
сига қилган тарбиявий муомаласига қара-
тайлик: “...Ниҳоят, ўғлига енгиллик бериш 
ниятида ҳожи тилга кирди:

– Хафа бўлма, ўғлим.

– Сизларга ўхшаб, – деди истеҳзоланиб, – 
қувонайми?

– ...Янглишасан, ўғлим”. 
Отабек бу биродаркушликда “Отамнинг  

ҳам айби бор”, деб ўйлаб терс жавоб беради. 
Отанинг жаҳли чиқса ҳам, ўғлига қўполлик 
қилмай: “– ...маним устимга мундоғ  туҳмат 
ортишдан уял, бола!”, дейди. Яъни ота боласи-
дан хафалигини билдириш учун унга: “ўғлим” 
демай, “бола”, деб мурожаат этади. Ана шу 
ўринда отанинг болага муомаласида нақадар 
комиллигини англаш мумкин. Отабек билан 
бўлиб ўтган кескин суҳбат давомида Юсуфбек 
ҳожи: “...Аммо отангни ҳам шу “жониворлар” 
орасиға қўшиб ўлтиришинг қисқалиғингдир,” 
дейди. Қаранг, ҳожи уч-тўртта “каллабу-
зар“ларни “ҳайвонлар” деса ҳам бўларди. Йўқ, 
уларни “жониворлар”, дейди. Бу билан улар-
нинг хунрезликларига салбий муносабатни 
билдирмоқчи бўлади.  

Энди Ўзбек ойим таъкидлагандек, “тегу 
тахтлик, аслзода” хонадон фарзанди бўлган 
Зайнаб тўғрисида бироз тўхталсак. Китобда 
ўқиймиз: “...Моҳирабонудан икки ўғил ва икки 
қиз дунёга келиб, тўнғучи Азимбек, ундан 
кейингиси Хушрўй (ёшлиғида Хушрўй ўрниға 
Хушра дер эдилар), учунчиси Каримбек ва 
тўртинчиси бизнинг Зайнаб эди...”. 

Бу оиланинг бошлиғи Олим понсадбоши 
исмли киши бўлиб, у Тошканд ҳокими Азиз-
бек саройида аскарлар бошқаруви лавози-
мида ишлаган. Фарзандлари Азимбек: ожи-
заларга нисбатан “қўли югиртак”,  Хушрўй: 
“шаддод”, Зайнаб эса “писмиқ” сифатлари 
билан ифодаланади.  Демоқчимизки, ота 
кўпроқ давлат ишлари билан машғул бўлиб, 
болалар тарбия сига деярли эътиборли бўл-
маган кўринади. Асарда уларни на намоз ва 
на бирор китоб ўқиган жойини учратамиз. 
Аксинча, Юсуфбек ҳожи, Отабек ва Кумуш-
лар бўш қолса, ҳар доим китоб таҳсили билан 
машғул бўладилар. Шу ўринда Зайнабни Ку-
муш ўрнига қўйиб кўрайлик-чи. Яъни “Кумуш 
Зайнабга заҳар бериши мумкинми?”. Асло! 
Кумуш ҳеч қачон бировнинг ўлими эвазига 
эришилган бахтни  қабул қилмасди. Зайнаб 
эса шу йўлни танлади, баъзилар ўйлаган-
дек: “Ўз бахти учун курашди...”. Бунга сабаб, 
унинг Худони танимаслиги бўлса керак. Чунки 
Худодан қўрққан ҳар бир инсон бировга ёмон-
ликни соғинмайди. Бобомиз эса Зайнабга 
раҳмлари келибми, олижаноблик қилибми, 
салбий қаҳрамонларидан бирини жиннилик 
ҳолатига кирғизади. Қиёматда эса бундай ин-
сонлардан қалам кўтарилиши, яъни уларнинг 
савол-жавобга турмасликлари барчага аён 
бўлса керак. 

Келинг, энди китобдаги айрим қаҳрамон-
лар ҳақида бироз тўхталсак.  Аввало Кумуш-
нинг “...латиф  бурнининг ўнг томонида, табиъ-
атнинг ниҳоятда уста қўли билан қўндирилган 
қора холи...”га муносабатимизни билдириб 
ўтмоқчимиз. Аллоҳ томонидан берилган хол 
ғарбда бир нуқсон, шарқ халқларида эса ҳусн 
аломати саналади. Кумушнинг бошига кул-
фатлар   келтирган ҳам аслида унинг ана шу 
холи эди. Чунки унинг холи чиройини янада 

очиб, ўзгалар ҳасадига сабаб бўлди. Ривоят 
қилишларича, жаннатдаги ҳурлар ҳазрат Би-
лолнинг  танасидан ўзларига қора хол олиш 
учун навбатда туришар экан. 

Энди Кумуш қабри устига янги ғиштдан 
кўтарилган сағанага ўйилган лавҳани ўқийлик: 
“Ла илаҳа илла Оллоҳу Муҳаммадур Росуллу-
лоҳ...”. Буни ўқиган ҳар қандай инсон, Аллоҳга 
имон келтириб мусулмончиликни қабул қил-
ган ҳисобланади. Яъни бу Ислом динининг 
биринчи фарзидир. Бизда орадан маълум 
вақт ўтгач, қабр устига ёдгорлик қўйилиши 
мумкин. Бунга сабаб қабр ўрни вақт ўтиши 
билан чўкади. Унда: “Нега Кумуш қабри га 
тезлик билан сағана қурилиб, лавҳа ўрна-
тилди экан?”, деган фикрга бориш мумкин. 
Отамизнинг Жўра қори исмли дўсти Карачи 
шаҳрида “Ўткан кунлар”ни нашр эттирган 
экан. Бу ҳақда Жўра қори ака шуларни ҳам 
айтиб берганди: “Китоб нашрдан чиққанида 
яна бир муаммо пайдо бўлди. Яъни уни ватан-
дошларга тарқатиш масаласи. У ердаги баъзи 
ватандошлар: “Бу китобни ўқиб бўлмайди. 
Чунки у “Биссмилоҳ”, деб бошланмаган”, деб 
қолса бўладими. Шунда мен: “Бу китобнинг 
“Бисмилло”си ичида бор. Сизлар ёзувчининг 
китоб ёзган даврига эътибор беринглар. Ахир, 
китоб даҳрийлик жамиятида ёзилган-ку, 
дедим”. Бу гапларни чуқур ўйлаб, қабрдаги 
лавҳага эътибор қаратиб, ҳақиқатан ҳам бо-
бомиз  ўша пайтда усталик билан инсонларни 
динга даъват қилган экан, деб  ўйладим.  

Асарни эътибор билан ўқисак, ундаги тўрт-
та биродаркушлик ҳолатига гувоҳ бўламиз. Бу-
лар: Азизбекнинг Тошкент халқига суяниб Ху-
доёрхонга қарши чиқиши, Тошкент халқининг 
Азизбекка қарши қўзғолони, Мусулмонқул-
нинг қувиб чиқарилиши ва Худоёрхоннинг қип-
чоқ халқига қилган қирғини. Бу тўртала урушда 
қирғинбошиларнинг ўз  олдиларига қўйган 
мақсадлари бор, албатта.

Биринчи қирғинга тўхталсак. Азизбек-
нинг бу урушдан асосий ниятини бобомиз 
қуйидагича тасвирлайди: “Азизбек, мундан 
кейинги Тошканднинг мустақил ҳукмдори 
Азизбек! ...ул энди Тошканд ва атрофининг 
хони, ҳоқони! Энди духоба ва атласлар усти-
дагина ўлтурмоққа қаноатланмай, ўз шаъ-
нига, ўз қудратига мувофиқ тожлар, тахтлар 
ясатмоқчи. Ўзининг эски маҳрамига кўнгли 
тўлмай, бошқа бир ўйинчи, ашулачи, ҳусндор 
бир маҳрам топмоқчи ва ўзининг бу машҳур 
маҳрами билан ер юзига (Туркистон ва Бухо-
рога) донғ, шуҳрат чиқармоқчи!”

Иккинчи уруш биринчиси билан боғлиқ. 
Азизбек қўқонликлар устидан ғалабага эриш-
гач, бўшаб қолган хазинани тўлдириш мақ-
садида Юсуфбек ҳожига халқдан ўттиз икки 
тангадан солиқ йиғишни буюради.  Аммо  
ўз “орзу”ларига етолмайди. Тошкент халқи 
Юсуфбек ҳожи бошчилигида ўз ҳақини деб 
курашга отланади. Ўқувчида  Азизбек: “Нега 
ўттиз икки тангадан солиқ солди?”, деган 
савол туғилиши табиий. Инсонда  ўттиз ик-
кита тиш бўлиб, Азизбек халқнинг бор буди-
ни, яъни “ўттиз иккита тишини” ҳам суғуриб 
олиб, уларни оч-наҳор қолдириб қирмоқчи 
бўлган, шекилли. Биз халқнинг ана шу кура-
шини ижобий баҳолашимиз мумкин. 

Учинчи биродаркушлик уруши эса Мусул-
монқулни ўртадан кўтариш учун бўлиб, буни 
Худоёрхоннинг тахтга эгалик қилиш ва якка 
ҳокимлик истаги, деб айтиш мумкин.

Ниҳоят, тўртинчи – қипчоқ қирғинига 
тўхталсак. Бу қирғиннинг  келиб чиқиш са-
бабини бобомиз қуйдагича тасвирлайди: “...
Мақсадлари жуда очиқ, – деди ҳожи, – бит-
таси  мингбоши бўлмоқчи, иккинчиси Нор-
муҳаммаднинг ўрнига минмакчи, учинчиси 
яна бир шаҳарни  ўзига қарам қилмоқчи. Хон 
эрса Мусулмонқулға бўлған адовати сабаб  
қипчоқни қириб аламдан чиқмоқчи...”.  Биз 
бу қирғинни  ҳам қоралаймиз. Чунки бундай 
ҳаракатларнинг барини Қиёматда бўладиган 
савол-жавобларга дахли йўқ. Китобни ўқиб 
ёрқинроқ фикрласак, ёзувчининг “олий мақ-
сад”ини тушуниш мумкин. Адиб тошкандлик 
келишган, барча аёлларнинг орзусидаги бир 
йигитни  нега марғилонлик  “анди”га уйлан-
тирди экан? 

Тўғри, бу “тақдир“ асардаги воқеаларни 
бир-бирига боғлаш учун керак эди. Аммо бу 
ерда яна бир маъно яширингандек туюлади. 
Мақсад, ҳозирги кунда ҳам мамлакат ривожи-
га салбий таъсир кўрсатаётган маҳаллийчилик  
иллатига чек қўйиш бўлса керак. 

“Ўткан кунлар” ҳақидаги ушбу мулоҳаза-
ларни каминанинг шахсий фикрлари, деб қа-
бул қилгайсиз.

«ЎТКАН КУНЛАР»ГА  ҚАЙТИБ...

Шеркон ҚОДИРИЙ

Отамизнинг Асомиддин қори деган тоғаси бўларди. У киши шифокор эди, 

Қуръонни хатм қилган. Тоғамиз қўли очиқ инсон бўлиб, умрлари охиригача 

оиламиздан ёрдамини аямади. Шу киши бир воқеани айтиб берганди: “1926 

йилмикан, Абдулла Қодирий поччамиз бизникига меҳмон бўлиб келди. Суҳбат  

чоғида у киши мендан: “Ўткан кунлар”ни ўқидингизми, мулла Асомиддин?”, 

деб сўради. “Ҳа, ўқидим”, дедим ғурурланиб. “Неча марта ўқидингиз?”, сўра-

ди кулимсираб. “Бир марта”, дедим. “Ҳмм, бу китобни камида беш марта ўқиш 

керак. Шунда сиз турмушни, одобни, тилни, тарихни ва сиёсатни ўрганасиз”, 

деган  эди”.

КУЛГИГА НИМА ЕТСИН...
Икуо Хираяма Халқаро маданият 

карвон саройида очилган “Кулгуга 

нима етсин…” номли ҳажвий асар-

лар кўргазмаси халқаро ҳазил-му-

тойиба кунига бағишланди. Унда 

Ҳ.Содиқов, О.Восихонов, Ф.Тешаев, 

Р.Азизов, А.Баҳромов, Ш.Музаффар, 

М.Юлчибоев, С.Аҳмедов ва Ф.Усмо-

новнинг юздан ортиқ карикатура 

асарлари намойиш қилинмоқда. Кун-

далик турмушимиздаги воқеа-ҳоди-

саларни ҳаётий, хаққоний рангларда 

акс эттирган мазкур суратлар томошабинларни аввал кулдириб, 

сўнг ўйлантиради десак, муболаға бўлмас. Ф.Тешаевнинг ҳаётимиз-

да учраб турадиган иллатлар акс этган “Эркак 

ишхонада”, “Эркак чойхонада”, “Эркак уйда”, 

“Йигирма йилдан сўнг” сингари ўнлаб ҳажвий 

лавҳалари кўпчиликка маъқул бўлди. Шав-

кат Музаффарнинг таниқли замондошларга 

бағиш ланган шаржлари ҳам ўқувчиларда кат-

та қизиқиш уйғотди. Ҳ.Содиқовнинг теша тег-

маган мавзудаги расмлари томошабинларни 

мулоҳазага чорлайди. А.Баҳрамовнинг ишла-

рида ижтимоий кундалик ҳаётимизда учрай-

диган воқеа-ҳодисалар кенг ифодаланган. 

– Фаррух Тешаев карикатуранинг барча 

йўналишларида бемалол чизади, – дейди Гавҳар Саодатова. – Унинг 

расмлари сўзсиз гапиради. Карикатура жанри улкан дарахт деб қарал-

са, рассом унинг баргидан илдизларигача чуқур ўзлаштириб олган. 

Сарвара ҚОСИМОВА

ФУСУНКОР ФАСЛ
Пойтахтимиздаги Халқаро маданият карвон саройида очилган “Баҳор 

фасли” деб номланган кўргазма Ўзбекистон ва Япония ўртасида дипломатик 

алоқаларнинг ўттиз йиллигига бағишланди. Экспозициядан рассом Гаянэ 

Матевосяннинг сумиэ услубида бажарилган элликдан ортиқ иши жой ол-

ган. Муаллиф ушбу кўргазмани баҳор фаслига бағишлаган. “Баҳор мадҳи”, 

“Маҳаллада баҳор”, “Капалак”, “Конституция кўчаси. Эски уй”, “Баҳорги 

ташвишлар” каби ишларида  табиатнинг уйғониши, нафис наргизгуллар, 

энди очилаётган гулсапсарлар, Эски шаҳарнинг шинам кўчалари, қийғос 

гуллаган ўрик дарахтини оддий сиёҳда аниқ-тиниқ тасвирлаган. Ушбу су-

миэ  йўналишида рассом расмни охиригача аниқ чизмайди ва кадр ортига 

қолдиради. Бу томошабинга совға ва томошабин мустақил тарзда расмни ўз 

тасаввури билан “охиригача етказади”. 

Кўргазма Ўзбекистон – Япония дўстлик жамияти, Бадиий академия, 

Тошкентдаги анъанавий япон чой маросимини ўрганиш жамияти ва Халқаро 

Маданият карвон саройи ҳамкорлигида ташкил этилди. 

ЎЗБЕКИСТОН БАДИИЙ АКАДЕМИЯСИ ФАОЛИЯТИДАН

ЖУМА КУНЛАРИ 
ЧИҚАДИ

Сотувда нархи эркин.

Учта синиқ тиш илдизини бир йўла суғуртириб, 

азобини кўп тортдим. Хусусан, жароҳат битиши, “ўра 

кўмиш” осон  кечмади. Эсимга тушди: баргизуб – энг  

яхши даво. Бу ноёб гиёҳ дала ҳовлимизда ҳамиша 

барра бўлиб ўсиб ётарди. Лекин ҳозир бир тупи ҳам 

қолмаган. Тўрт кун бурун боғни тозалаш чоғида ҳамма 

гиёҳлар ўроқ дамига йўлиққан, гулханда ёнган. Энди 

уни қаердан қидираман? 

Ногоҳ кўнглим  ёришди: шундоқ ёнгинамизда қа-

ровсиз ётган қўшнининг боғи бор. Мўл ёмғирлар боис 

хилма-хил ўт-гиёҳлар белга етгудай, эпкинда майин 

теб ранади. Шубҳасиз, беор баргизубни ҳам истаганча 

топиш мумкин.

Шу хаёлда “девор” – сим тўр ёнига бориб, 

омонат темир эшикка қўл чўздиму каловландим: 

бировнинг боғига, ўзи йўқлигида, сўроқсиз кира-

санми, деган фикр миямга урилди. “Э, қадрдон 

қўшним-ку” дея, чуқур ўйлаб ўтирмай, темир- 

эшикни нари сурдиму бўлиқ гиёҳлар  узра оёқ қўй-

дим. Ҳамиша ўрмалаб юргувчи хавфли жонивор-

лару хилма-хил ҳашаротлар ҳам негадир эсимга 

келмабди. 

Кўзларим баргизуб излайди. Бироқ қутурган ёв-

войи ўтлар ноёб гиёҳни ямламай ютганми, ундан 

асар ҳам кўринмайди. Ҳафсалам пир бўлиб, ҳар ёққа 

жавдирайман. Нигоҳим биқингинамда келинчакдай 

сузил ган, мевалари митти кўмирчалардай милтил-

лаган, лекин сўлинқираган гилоснинг укаси, олчанинг 

акаси – шипонкага қадалади.

– Эсиз, шундай анвойи мевалар! – дея пичирла-

дим. – Пишиб, майиз бўлиб, тўкилиб ётибди-я. Нобуд-

гарчилик! Бунга зорлар қанча...

Қўшним боғини янгилаш чоғида ўзи хуш кўр-

гувчи шу шипонкаю икки туп балхи тут ва чеккада, 

биз тарафга улкан соя ташлаб, савлат тўккан ёнғоқни 

кестирмаган. Авваллари ниҳолу дарахтларни савоб 

учун гоҳида суғориб турардим. Атроф дала-ҳовлилар 

қўриқчилиги ҳам гўё камина зиммасига юклатилган-

дай кўринарди.  Яқин қўшним бунга парво  қилмас, 

балки вақти бўлмас, унга бунинг  қизиғи йўқдай тую-

ларди. Қизиғи...

Бир неча йил дуруст қўшничилик қилганмиз: ажиб 

гурунг-суҳбатлар, ҳамсоя товоқлару имкон қадар улов-

ларимиздан ўринли фойдаланишлар...

Кейин вазият ўзгарди: фарзандларининг ишлари 

юришиб, дарё бўйидан жуда қулай дала-ҳовли сотиб 

олишди. Шаҳардан четроқда шинам ҳов-

ли-жойлар қуриб, кўчиб ўтишди. Бара-

калла, қандини урсин! Аммо бу томон – эски дала-ҳов-

ли эсдан чиқиб, ўгай тусини олди. Кўришганимизда:

– Ўгай хотинга ҳам қиё боқсинлар, – деб ҳазилла-

шаман. Кулиб қўяди. Баъзан мардикор ёллаб, ёввойи 

ўтлардан боғни тозалаб, суғортиради. Мевалардан 

чўқилаган бўлиб, қайтиб кетади.

– Сизга энди бу боққа эҳтиёж қолмади, қўшничи-

ликдан қочдингиз, – дейман. –Тузукроқ бировга сот-

сангиз... Қўшнидан  ёлчисак...

– Эси йўқ киши кўчмас мулкни сотади, – дейди у 

жиддий. – Турибди, ҳеч кимга зиёни тегмайди. Кўчмас 

мулк-да бу. Лекин бойроқ харидор чиқса...

Биламан, қўшним жуда пухта-пишиқ: қимматга ҳеч 

нима олмайди, арзонга ҳеч нарса сотмайди. Пайт пой-

лайди. Бироқ у айтадиган нарх ҳар кимнинг ҳам 

чоғига  тўғри келавермайди. Аҳвол эса...

Биқинга бурилганча икки-уч қадам юриб, 

гилос-шипонка рўпарасида тўхтаб:

– Эгасига сим қоқиб, айтиш керакмикан? 

– деб пичирлар эканман, серҳосил шохчага 

қўл чўздим. Суви қочиб, “қаримсиган” мевалар 

қўлимдан сирғаниб, пастга думалади. Нобудгар-

чиликниям жавоби бор, ахир!

Айни шу дам оёқларимда, бутимда бир нималар 

ўрмалаб, нина санчган каби устма-уст оғриқлар сез-

дим. Ўрмаловчилар тез ҳаракат қилиб,  юқорига ин-

тилар, белиму қорнимни эгаллашга уринарди. Кўр-

масам-да, ҳужумчиларни таниб, шиму кўйлагимни 

кафтларим ила шоша-пиша уриб, силкит-

дим. Қаёқда! “Жангчи”лар ҳеч нимадан 

ҳайиқмай, бутун танамни ишғол қилиш учун елкам 

сари чопқиллашаётганга ўхшарди. Лол қолдим ва 

беихтиёр:

– Бас-да энди! – деб юбордим. – Мана, таслим-

ман! Ақалли бу мевани татиб ҳам кўрмадим-ку! Ўз-

ларингга буюрсин!

Йўқ, қулоқ солишмади. Елкаларимда ҳам кўп 

“уколлар” туйиб, кийимларим устидан шапатилаган-

ча чегарам сари қочиб бориб, тўсиқни суриб ўтдим. 

Яна шапатилаб, қаттиқ силкинувдим, икки ҳужумчи 

пастга қулади.

– Иҳ, от қумурсқа экан-да! – дедим уларга тики-

либ. – Ўлдиришни кўзлаган эмасдим... Афсус... Э, 

буниси энди ортиқча! – кийимларимга ёпишган, ба-

данимни қичитаётган ҳисобсиз 

чақиртиканакларни кўриб, 

эсим оғаёзди. – Қўшним 

азалдан пишиқ-да, зўр 

қўриқчилар ёллаганини қа-

ранг!

Бўйнимдан тишлашга 

улгурган бошқа бир “жангчи” 

қулоғимга: “Биз ўғриларни ая-

маймиз”, – деб шивирлагандай бўлди.

– Ҳаа, биз ўғри бўлдикми? – деган ўй ўтди миямдан. 

– Қўшни боғидан хабар олиш ўғриликми?

Энди бошқа бир овоз қулоқларим остида титранқира-

гандай туюлди: “Бировнинг боғига сўроқсиз кириш, ме-

валаридан сўроқсиз ейиш ўғирлик 

бўлмай нима?”.

Дамим ичимга тушди. Ҳа, 

ўқиганлариму эшитганларим ри-

воятларда шундай фикрлар бор: Оллоҳга чин ихлос 

қўйганлар, сўфийлар, ҳаромдан қўрқувчи зотлар 

рўпарадан чиққан пул ё буюмни олмайдилар, уни ўз 

эгаси  топиб олишига умид қиладилар. Йўлда учра-

ган,  дарахтлар тагига тўкилган  меваларга  қўл уриш-

дан ҳам тортинадилар. Эгасининг изнисиз уни олиб 

ейиш макруҳ  ҳисобланади. Ахир, мева пишиб, ерга 

тўкилиб, чириб ётибди-ку, қайтага савоб эмасми, де-

сангиз, йўқ, рухсатсиз олиш гуноҳдир, деб жавоб қай-

тарадилар.

Мен ҳам бировнинг ҳақини ейишдан, гуноҳдан жуда 

қўрқувчиман. Бежиз қумурсқалару чақиртиканаклар ҳу-

жумига  дучор бўлмагандирман? Энди аҳволим қандай 

изоҳланади? 

Ушбу битикни қўшним ўқиса, балки мени тушунар. 

Айбини аранг бўйнига олувчи номидан ёзилди. 

ҚЎШНИМ ЖУДА ПИШИҚ-ДА
Муҳаммад САЛОМ

ҲАЖВИЯ

ØØ

БАХТНИНГ СУРАТИ
Уззукун хаёлга толди-ю,
Нур каби тўлди-ю тасаввур,
Хаёлан мўйқалам олди-ю,
Ижодга шўнғиди мусаввир.

Илҳоми бўлдими қўллаган
Мустаҳкам журъату азмини.
Ҳеч кимса мушарраф бўлмаган
Чизмоққа тушди бахт расмини.

Тасвирда кўринди навбаҳор,
Баҳорнинг бежирим қуёши.
Манзара чизилди беғубор,
Манзара – бўлмаган қиёси.

Лек, рассом биларди – азалий
Баҳор ҳам, қуёш ҳам муваққат.
Тасвирим бўлсин деб абадий
Муҳаббат қўшди у, муҳаббат.

Онгида чин бахтни зуҳурлаб,
Тинганда илҳомнинг шамоли,
Мусаввир қалбига муҳрлаб
Қўйди сўнг... суйгани жамолин.

              * * *

Кўришдикми сўнгги бор, гулрўй,
Видо учун энг сўнгги марта?
Сўнгги бора юзим силаб қўй,
Сўнгги марта кўзёшинг артай...

Бўлинади сўнгра бу йўллар,
Кетасан тонг бўлиб отгани.
Орамизда ястанар чўллар –
Билинтирмас тунга ботганим.

Ҳозир эса... энг охирги тўй
Бахтимизни сочар тангалаб.
Кетишим бор тўйдан, эй гулрўй,
Мотамсаро кўксим чангаллаб.

О, айрилиқ дамлари яқин,
Йиғла, гулим – руҳимни қақшат.
Эртагимиз топмоқда якун
Ҳеч қандайин бемурод-мақсад.

Кўзимизнинг шундоқ ўнгида
Бахт бўйнига солинар таноб.
Мунгли ҳикоямиз сўнгида
Катта қилиб ёзилар: ТАМОМ!

              * * *

Кўзимга боқ, 
Икки қаро тун –
Қушларингни кўриб тураман.
Йўлатмайман аларга маҳзун
Тушларингни.
Қўриб тураман.

Сўнгра ширин хаёл бағрига
Кўзинг боғлаб, қўлингдан тутиб
Элтадирман. Моҳтоб балқиган
Тунда бизни бахт олар кутиб.

Борган заҳот дийдаси қотган
Бу дунёнинг ҳасратларини
Унутамиз. Гулгун ҳаётга
Чулғаб кўнгил ҳазратларини,

Тортинишсиз, истиҳоласиз
Тикиламиз орзу аксига.
Куй таралар қайдандир нафис,
Чорлаб бизни оққуш рақсига.

Куй измида сузамиз сарбаст,
Тўқнашади нафасларимиз,
Чайқаламиз сархушу сармаст,
Тўлиб кўкрак қафасларимиз

Бахтимизми, шодлик мавжига.
Руҳимизда телбалик ҳоким
Бўлар. Жунун етар авжига,
Ҳушинг учар, қолмас идроким...

...Тутқазилар ҳузур-ҳаловат
Бизга сафар интиҳосида.
Қўна бошлар шунда ниҳоят
Кипригингга хоблар осуда.

Кўзимга боқ...
Аларни маҳзун
Тушларингдан қўриб тураман.

Алишер САБРИЙ

ЁШЛАР ОВОЗИ

Шунгача у кишини фақат  ёзувчи сифа-

тида танирдим, санъатшунос, фоторассом 

ҳам эканини билмасдим. Суҳбат асносида 

дунёқарашимиз, ижодий режаларимиз 

яқинлигини ҳис қилдим. Орадан кўп ўт-

май, биргаликда юртимиз  бўйлаб кўчма  

фотокўргазмалар, ижодий  сайёҳатлар 

уюштирдик. Мақсадимиз – она юртимиз-

нинг бетакрор табиати, одамлари, анъана-

ларини кўриш, билиш ва фотосуратларга 

муҳрлаш эди. 

Фото ҳам тасвирий санъат каби гўзал-

лик ва тафаккур жилоларини англашда, 

ҳис қилишда мўъжизакор куч. Айниқса, 

бугунги кунда унинг янги-янги имкони-

ятлари очилмоқда. Реал воқелик акс эт-

ган фототас вирни кўриш кўнгилга илҳом 

бағиш лайди. Жанрли бадиий  фотография 

ҳам шундай сирли санъат мўъжизалари-

дандир. У тасвирга жозибали тус беради. 

Бадиият тамойилларини теран англаган 

Нодир Норматов фотосанъатда ҳам барака-

ли ижод қилди, ранг-баранг асарлар яратди. 

Пойтахт ҳамда юртимизнинг олис ҳудуд-

ларида ўтказилган шахсий кўргазмалари 

мавзу ва мазмун жиҳатдан камалакрангдир. 

«Қишлоқ томон йўл», «Ватан – менман, 

Ватан – сен», «Водийларни яёв кезганда» 

каби фотокўргазмаларидаги асарлар зами-

рида ватан  тимсоллари, қадим қадриятла-

римиз оҳанглари, миллат ҳаётининг қувончу 

ташвиш лари, она юрт манзаралари мукам-

мал композицион ечимда, жуда таъсирчан 

ифодаланган. Нодир Норматов юртимиз-

нинг қишлоқ, овуллари бўйлаб саёҳатга 

чиқишни яхши кўрарди. Сафар давомида 

содда, меҳнаткаш одамлар ҳаётини, жона-

жон қиш лоғида кечган оний лаҳзаларни ман-

гуга муҳрлаб, томошабинлар эътиборига ҳа-

вола қилишга шошиларди. Бундай юзма-юз 

учрашувлар томошабин кўнглини завққа 

тўлдириб, серқирра ижодкорга куч-қувват 

бағишлар, янги  манзилларга ундарди. 

Ижодкор фоторассом сифатида ҳам у 

ўз юртини ёниб куйлади. Айниқса, муаллиф 

туғилиб ўсган Пошхурд қишлоғи ҳамда Тер-

миз шаҳридаги «Сурхон оҳанглари» номли 

шахсий  фотокўргазма менда унутилмас 

таассурот қолдирган. Ўша кўргазмада Но-

дир Норматовнинг саксонга яқин иши 

кўрсатилган, фотопортретлар ҳам ушбу 

экспозиция дан жой олганди. Ўзбекистон 

Қаҳрамони Иброҳим Ғафуров айтгани-

дек, Нодир Норматов ўз асарларида Сур-

хон руҳини барқ урдириб, мавжлантириб 

юборди. У Сурхон одамларининг миллий 

қиёфаларини, боқий қадриятларини шун-

дай маҳорат билан тасвирлайдики, томо-

шабин беихтиёр ҳаяжонга тушади. Жум-

ладан, «Вандоблик қизалоқ», «Чинор ва 

чол» каби портретларидаги миллий руҳ 

фақат фотографияга хос услубда, нур 

ва соя чизгилари орқали акс эттирилган. 

«Чанқовуз чалаётган аёл» фотопортре-

тида образнинг ташқи қиёфаси, қаҳра-

моннинг оний кайфияти, ўша сониядаги 

ҳис-туйғуси асарга жон бағишлаган. Ху-

сусан, аёлнинг юз-кўзи, миллий либоси 

унинг том маънода руҳий дунёсини очиб 

беришда калит вазифасини бажарган. Бу 

асарни томоша қилсангиз, Сурхон оҳанг-

лари олис-олислардан янграган қадим 

асрлар садосидек қулоққа чалинади. Фото-

рассом бутун маҳоратини қаҳрамон харак-

терини очишга, асар ғоясини ёрқин бадиий 

ифодалашга эришган. 

Санъатшунослар айтганидек, чинданам 

“Тас вирий санъат – кўз билан кўриб тингланади-

ган қўшиқ”. Н.Норматовнинг ҳар бир фотоишида 

одамларнинг оддий турмуш тарзи, халқ анъа-

налари, удумлари, тўй маросимлари ҳаётий акс 

этиб, қўшиқдай жаранглайди. Болалиги ўтган 

Шеробод тоғларию қир-адирлари ҳамда кўклам 

қуёшидан товланиб турган майсазорлар тасви-

ри бу гўшада унинг ижодкор сифатида беғубор 

дамларни қайта-қайта яшаганидан далолат. 

Шундай ёрқин таассуротлар оғушида яратил-

ган «Қишлоқ томон йўл» манзараси Тошкент 

фотосуратлар уйида намойиш этилганида, асар 

ўз жозибаси, лирик оҳанглари билан томоша-

бинлар қалбини ром этганди. Муаллиф асосий 

урғуни фусункор баҳорнинг чўғдай ястаниб  ёт-

ган лолақизғалдоқларига қаратган. Ўрта план-

да эса қишлоқ томон қайтаётган одам, охирги 

планда мовий осмон кенгликлари кўндаланг 

равишда тасвирланган. Натижада, инсон би-

лан табиат уйғунлигини ифода этувчи ўзига 

хос реал олам жозибаси намоён бўлган. Ги-

ламдай тўшалиб ётган қип-қизил лолазор 

гўё баҳорнинг такрорланмас оний лаҳзалари 

ҳақида қўшиқ куйлаётгандек. Бундай сер-

маъно асарлар беихтиёр севимли шоиримиз 

Абдулла Ориповнинг «Сен баҳорни  соғинма-

динг-му?» сатрларини ёдга солади. 

Ижодкорнинг фасл ҳодисаларига, та-

биатга шоирона муносабати бошқа асарла-

рида ҳам кузатилади. Тасвирдаги кўклам 

манзараси орқали ижодкор жаннатмакон 

она юртимиз табиатини куйлайди. Бундай 

фотоасарлар томошабин қалбида ўз юр-

тига меҳр-муҳаббат туйғуларини уйғотади, 

одамнинг маънавий дунёсини бойитади. 

Донишмандлар айтганидек, «Қалбингиз 

кашф этган гўзалликлардан севининг, 

шунда сиз ўткинчи нарсаларни, деб ғам 

чекмайсиз». Нодир Норматов асарлари 

томошабинга шу ҳақиқатни уқтиради. 

Ўз вақтида ўтказган фотокўргазмалари 

орқали ижодкор, биринчидан, замонавий 

ўзбек фотосанъати ютуқларини кенг тарғиб 

қилган бўлса, иккинчидан, баркамол авлод 

тарбиясига, ёшлар маънавиятини юксал-

тиришга беминнат хизмат қилди. Бугун 

орамизда бўлмаса-да, Ўзбекистон Бадиий  

ижодкорлар уюшмаси аъзоси, «Меҳнат 

шуҳрати» ордени соҳиби, сермаҳсул ижод-

кор Нодир Норматовни эслаб, у билан 

хаёлан қайта “учрашдик”. Юртимиз бўй-

лаб ижодий сафарларда бирга бўлганим, 

камтарона суҳбатини кўп тинглаган дам-

ларим ҳаётимнинг энг сермазмун онлари 

сифатида хотирамдан асло ўчмайди.

Султонбой ДЕҲҚОНОВ,

Ўзбекистон Бадиий ижодкорлар 

уюшмаси аъзоси

ЁДНОМА

ТАСВИРЛАРИ ҚЎШИҚ ЭДИ

“Жаҳон адабиёти”
2022 йил январь сони

Журналнинг мазкур сони мунда-

рижаси жаҳон адабиёти намоянда-

ларининг машҳур асарлари таржима-

лари билан бойиган, ранг-баранглик 

касб этган. Чунончи, Франц Кафка-

нинг “Қалъа” (рус тилидан Вафо Фай-

зуллоҳ таржимаси), Иво Андричнинг 

“Дрина кўприги” (рус тилидан Рисо-

лат Ҳайдарова таржимаси) романла-

ри аллақачон вақт синовидан ўтиб, 

дунё китобхонларининг севимли 

асарларига айланиб бўлган. Улардан 

энди ўзбек ўқувчилари ҳам баҳра-

манд бўлиш имкониятига эга.

Яҳё Тоға таржимасида берилган 

словак халқ қўшиғи “Синган кўза қисса-

си” жаҳон шеъриятининг 

ҳали бизда кашф этил-

маган минтақаларидан 

бирига қувноқ ва дилгир 

саёҳатга бошлайди.

Рус классикларидан 

Александр Куприннинг 

“Олеся” қиссаси (Маъсу-

ма Аҳмедова таржимаси) 

ХIХ аср реалистик ада-

биётининг ёрқин наму-

наларидан бири ўлароқ, 

ўқувчиларда қизиқиш уйғотиши тайин.

Журналнинг ушбу сонида адабиёт-

шуносликка доир тадқиқот ва мақола-

ларга ҳам кенг ўрин берилган. Жумла-

дан, Дилнавоз Юсупованинг “Лайли ва 

Мажнун сабоғи”, Наим Каримовнинг 

Элбек ҳаёти ва ижодига бағишланган 

“Юрган йўлдан мени тўп-да 

қайтармас...” сарлавҳали 

мақолалар, Усмонжон Қо-

симов ва Мунаввара Хи-

дированинг “Қодирий ва 

Шолохов: муштараклик ва 

тафовут” номли тадқиқоти 

ўзбек мумтоз ва замонавий 

адабиёти нодир намунала-

ри, сиймолари ҳаёти ҳақи-

да илмий-маърифий маъ-

лумотларга, талқинларга 

бой. Маҳлиё Мирсаидова “Матонатга 

айланган аёл” мақоласида “Илҳақ” 

фильми ҳақида мушоҳада юритади.

Нилуфар НАМОЗОВА

Яқинда Анқарада Ўзбекистон халқ шоири Муҳаммад 

Юсуфнинг “Muhammed Yusuf secmeler” китоби тақдимо-

ти бўлиб ўтди. Сайланмага киритилган шеърлар доцент 

Режайи Кизилтунч, таржимонлар Ҳамза Ўзтуркчи, Эми-

на Бакар, Ҳусайн Окбаш ҳамда профессор Маъруфжон 

Йўлдошев томонидан турк тилига ўгирилган. Шоирнинг 

гўзал шеърлари, достонлари ўрин олган ушбу китоб 

TURKSOY Бош котибияти томонидан чоп этилган. 

Тақдимотда Ўзбекистоннинг Туркиядаги Фавқулод-

да ва мухтор элчиси Алишер Аъзамхўжаев, TURKSOY 

Бош котиби Душен Касеинов, Ўзбекистон Ёзувчилар 

уюшмаси раисининг биринчи ўринбосари Нодир Жо-

нузоқ, нуфузли университетларнинг профессорлари, 

шоирнинг рафиқаси Назира Саломова ва бошқалар 

сўзга чиқиб, Муҳаммад Юсуф ижоди, икки халқ 

адабиётидаги ўзига хос ҳамда муштарак жиҳатлар 

ҳақида гапиришди.

– Бу лойиҳа Ўзбекистон санъат ва маданият 

институти томонидан TURKSOY Бош котибияти-

га тақдим этилган эди, – дейди таржимон Маъ-

руфжон Йўлдошев. – Муҳаммад Юсуф шеъри-

ятининг ўзига хос жиҳатлари, халқчиллиги турк 

тилида ҳам ўз мазмун, моҳиятини сақлаган.

Тақдимот маросимида шоирнинг турк тилига 

ўгирилган шеърларидан намуналар ўқилди, меҳ-

монларга китоблар  совға қилинди. 

Бундай тадбирлар тобора мустаҳкамланиб бора-

ётган ўзбек ва турк халқларининг адабий дўстлигини 

янада ривожлантиришга хизмат қилади. 

Наргиза АСАДОВА

МУҲАММАД ЮСУФ САЙЛАНМАСИ ТУРКИЯДА

МУНОСАБАТ

Пойтахтда ўтказиладиган тасвирий санъатга оид тадбирларда ўзим 

учун янги номларни кашф этардим, уларнинг мазмунли ҳаёт йўлларига 

ҳавасим ортарди. Таниқли ёзувчи Нодир Норматов билан ҳам ана шундай 

тадбирлардан бирида танишганман.

ЯНГИ НАШРЛАР


